
Útdráttur 

Markmið þessarar rannsóknar er að skoða samveruleika kvenna í jaðarhópi samfélagsins út 

frá femíniskum fræðum, kynjakerfinu og tilvistarstefnunni. Sjónum verður aðallega beint að 

konum sem eru í fíkniefnaneyslu, afbrotum og stunda vændi sér til framfærslu. Orðræðan og 

staðalmyndir kvennanna í samfélaginu verða einnig skoðuð. Femíniskir mannfræðingar hafa 

síðastliðna áratugi skrifað talsvert um stöðu kvenna í samfélögum og gjarnan skoðað aðstæður 

kvenna sem tilheyra jaðarhópum því staða þeirra er oft önnur en sú staðalmynd sem er af 

hinni hefðbundu konu samfélagsins. Kona sem neytir fíkniefna, er í afbrotum og vændi, er 

komin nokkuð langt út fyrir þau mörk sem samfélagið hefur sett henni.  

Valdaleysi margra kvenna í jaðarhópum einkennast af yfirráðum karla og eins má segja að 

þeim sé skipað til hlýðni í samfélaginu af reglum sem hafa orðið eins og óskráð lög og fari 

einstaklingur ekki eftir þeim er hann dæmdur.  

Höfundur telur sig hafa komist að þeirri niðurstöðu, að ef konum í jaðarhópum samfélagsins 

er mætt með fordómaleysi og virðingu og á þeim stað þar sem þær eru staddar, megi styðja 

þær til betra lífs með þeim úrræðum sem eru í boði í samfélaginu, þó alltaf megi gera betur.  



  

4 

Abstract 

The aim of this study is to examine the intersubjectivity of women who are a part of a 

marginalized group within society from a feministic, gender and existentialist point of view. 

The focus will mainly be directed on women who are involved in substance abuse and crime, 

and resort to prostitution to provide for them selves. The discourse and stereotyping of these 

women within the society will also be examined.  

In the last decades Feminist anthropologists have written a fair amount about the societal 

status of women and researched women who are a part of these marginalized groups. Women 

within these groups are often at odds with the stereotypical image that the traditional woman 

has in her society. If a woman uses drugs, resorts to crime and prostitution, she is considered 

to have gone far beyond the boundaries that her society has for women. The powerlessness of 

many women in marginalized groups are characterized by the dominance of men and one 

could say that people are commanded to obey the rules of society, with some being unwritten 

laws, and those who do not follow these laws are judged. 

It is possible to support and help these women if they are met with open-mindedness and 

respect, and thus help them achieve a better standard of life with the resources available in the 

society. 

Formáli 

Þessi ritgerð er skrifuð til B. A. gráðu í mannfræði við félagsvísindasvið Háskóla Íslands.  

Ég vil þakka Helgu Þóreyju Björnsdóttur, doktor í mannfræði við Háskóla Íslands, fyrir 

einstaklega góða leiðsögn við gerð verkefnisins.  

Einnig vil ég þakka Halldóru Björnsdóttur prófarkalestur.  

Börnunum mínum vil ég þakka sérstaklega fyrir hvatningu og umburðarlyndi á meðan á vinnu 

við verkefnið stóð.  

1 Inngangur 

Upphafsorðin í ljóði Tómasar Guðmundssonar, Hótel Jörð segja að tilvera okkar sé undarlegt 

ferðalag, að við séum gestir og hótel okkar sé jörðin. Einir fara og aðrir koma, því það bætast 

alltaf nýir hópar í skörðin. Ennfremur segir þar, að til séu ýmsir sem ferðalagið þrá en aðrir 

kvíði því (Tómas Guðmundsson, 1961). Ferðalag okkar og tilgangur þess er misjafn og getur 

ráðist af því, hverju við leitum að, hvað vakir fyrir hverjum og einum. Ferðalagið fer að hluta 

til eftir því hvernig við skipuleggjum það sjálf en við ráðum ekki við allar aðstæður. Sumir 

hefðu viljað skipuleggja ferð sína öðruvísi, aðrir eru sáttir við sitt. Þannig má líkja lífinu við 

ferðalag frá einum stað til annars, frá fæðingu til dauða. Hver og einn einstaklingur hlýtur að 

taka ákvörðun út frá túlkun sinni á eigið umhverfi, þannig leggur einstaklingurinn mat á 

sjálfan sig í ljósi eigin athafna (Sartre, 2007).  

Mannfræðingar hafa oft á tíðum leitt lesendur sína í huglægt ferðalag, það mun einnig 

verða gert hér og meðal annars stuðst við raunveruleg dæmi úr íslensku samfélagi í þeim 

tilgangi að vekja athygli á stöðu kvenna í jaðarhópum en rödd þeirra er ekki hávær. Höfundur 

mun leiða lesandann um samveruleika einstaklinga í þessum hópum, því margt bendir til að 

samfélagið vilji helst vita sem minnst þeim. Veruháttur þeirra mun verða skoðaður og eins 

hver orðræðan og staðalmynd þeirra er í samfélaginu. Spurt er hvað sé til ráða og hvort 

fræðsla og skaðaminnkandi nálgun geti dregið úr skaðsemi vegna lífernis þeirra og stutt þær 

til betra lífs?  

Mannfræðingurinn Bronislaw Malinowski (1884-1942) var brautryðjandi á sínu sviði og 

sýndi með skrifum sínum svo að ekki var um villst að við öll, konur, karlar og börn erum 

meginstólpar samfélagsins. Malinowski dvaldi á Trobríanteyjum á Kyrrahafi í byrjun síðustu 

aldar og lýsti lífi íbúa eyjanna í bók sinni Argonauts of the Western Pacific (1922). Sýndi 

hann fram á að það er þeirra tilvist sem skapar samfélagið en hlutverk mannfræðingsins sem 

rannsakanda er að leitast við að skilja og sjá hvaða augum einstaklingurinn sér samfélag sitt 

og tilveru (Malinowski, 1984). Það er viðfangsefni mannfræðinnar að skoða menningu, 

samfélagsgerðir og einstaklinga innan samfélaga. Í dag eru mannfræðingar farnir að gera fleiri 

rannsóknir á nærumhverfi sínu, en í upphafi 20. aldar skoðuðu þeir frekar framandi samfélög 

og þjóðfélagshópa. Karen O´Reilly (2012) segir að mannfræðingurinn verði að leggja sig fram 

um að skilja hvað er gerast á vettvanginum með því skrifa niður og halda utan um allt sem 

rannsakandinn sér og heyrir á vettvangi (2012). Á þennan hátt leita mannfræðingar að 

ýmiskonar vitneskju um samfélagsgerð, menningu, samskipti einstaklinga og hópa, þar á 

meðal jaðarhópa.  

 Í vestrænum samfélögum er orðræðan um fíknsjúkdóma mjög misjöfn. Víða er litið á þá 

sem haldnir eru fíknsjúkdómum sem aumingja fyrir það að geta ekki losað sig undan fíkninni 

eða haft stjórn á henni. Ímynd um stöðu kvenna í vestrænum samfélögum býður ekki upp á að 

konur fari út fyrir þann ramma sem þeim er settur af samfélaginu, því gjarnan er álitið að 

konur eigi að vera innan veggja heimilis og gæta barna og bús (Margrét Sæmundsdóttir, 2005, 

bls. 67). Þannig að tilvist kvenna í jaðarhóp og sú ímynd samfélagsins af konum er eins og 

Helgi Gunnlaugsson (2008) segir, að konur haldi frekar aftur af sér en karlmenn, drengir megi 

rasa út og vera fyrirferðarmiklir en ekki sé til þess ætlast af stúlkum.  

Eins og fyrr segir er athyglinni í þessari ritgerð beint að jaðarhópi kvenna. Það má ekki 

skilja það sem svo að ekki séu til jaðarhópar karla en þeir eru ekki umfjöllunarefni þessarar 

ritgerðar. Þó þeir eigi margt, jafnvel flest sameiginlegt með konunum, þá er reynsla og 

upplifun alltaf einstaklingsbundin og mótast af umhverfinu, rýminu og sögulegu samhengi 

hvers og eins. Þó má fastlega gera ráð fyrir að margar konur í jaðarhópum upplifi umhverfi 

sitt á eilítið annan hátt en karlar. Umhverfið er stór þáttur og má fastlega gera ráð fyrir að 

konur upplifi umhverfið á eilítið annan hátt en karlar.  

Ritgerðin skiptist í sex meginkafla. Inngangur og hugleiðingar höfundar eru í kafla eitt. Í 

kafla tvö er fjallað um þann fræðilega bakgrunn sem rannsóknin byggir á og þau hugtök og 

kenningar sem stuðst er við. Meðal annars verður skoðað hvernig femíniskt sjónarhorn getur 

haft áhrif á rannsakanda, sem og tilkomu femínismans og áhrifa hans innan félagsvísinda. 

Með tilkomu annarrar bylgju femínisma og póstmódernisma upp úr 1960-1970 fóru konur að 

verða sýnilegri innan mannfræðinnar, með rannsóknum sínum á tilvist og stöðu kvenna innan 

samfélaga. Tilvistarstefnan (e. existentialism) verður lögð hér til grundvallar, en sú stefna 

leggur áherslu á ábyrgð einstaklingsins á sjálfum sér og því frelsi sem henni fylgir, en sú 

stefna hafnar því að við látum leiðast með straumnum, heldur veljum fyrir okkur sjálf (Sartre, 

2007) og sköpum okkar eigin tilvist innan samfélagsins. Kynjakerfið og rannsóknir á 

afbrotum kvenna verða skoðuð. 

Í kafla þrjú verður hugtakið jaðarhópur skilgreint og dregin fram samfélagsleg sýn á þann 

hóp sem einkennist oft af einstaklingum í vímuefnaneyslu, afbrotum og/eða ástundun vændis 

sér til lífsviðurværis. Utangarðsfólk er orð sem hefur náð að festast við þennan hóp því oft 

hefur hann ekki þak yfir höfuð sér og gistir í gistirýmum eða hreinlega sefur þar sem rými er 

hverju sinni. Hugtakið fíkn verður útskýrt og dæmi tekin úr íslensku samfélagi til að varpa 

ljósi á félagslega stöðu kvenna sem leiðst hafa út í fíkniefnaneyslu. Neysla fíkniefna leiðir oft 

einstaklinga út í afbrot til að fjármagna neysluna og verður það einnig skoðað. Máli mínu til 

stuðnings mun ég taka dæmi úr íslensku samfélagi, eins og áður kom fram og einnig vísa í 

blaðaviðtöl við ungar stúlkur, en tvær þeirra sitja í fangelsi í Tékklandi.  

Til að sjá sér fyrir fíkniefnum stunda sumar konur vændi eða eru í slagtogi með sér eldri 

mönnum sem sjá þeim fyrir fíkniefnum, en um það verður fjallað nánar í kafla fjögur. Í 

fimmta kafla verður fjallað um hvað er til ráða og hvaða úrræði eru nú þegar til staðar? Hvað 

er skaðaminnkun og hvernig hugmyndafræði hennar er notuð til grundvallar starfsemi 

Konukots (næturskýli) og Frú Ragnheiðar (færanleg þjónsta – bíll) verður kynnt og spurt 

hvort aukin fræðsla og skaðaminnkun geti aukið lífsgæði þeirra sem lifa í þessum 

samveruleika? Í lokakaflanum er dregið saman það sem fjallað hefur verið um í þessari 

ritgerð, samveruleika kvenna í fíkn, afbrotum og vændi í jaðarhóp samfélagsins. 

Tilvistarstefnan sem lögð var til grundvallar gengur út frá því að einstaklingurinn beri ábyrgð 

á sjálfum sér en einnig þarf að tillit til félagsmótunar og annarra samfélagslegra þátta, eins og 

rými.  

1.1 Hugleiðingar höfundar  

Áður en lengra er haldið, er rétt að höfundur geri grein fyrir sjálfum sér og tengslum sínum 

við efnið, því eins og femíniskir mannfræðingar benda á er hugtakið sjálfsrýni (e. reflexivity) 

mjög mikilvægt innan mannfræðinnar. Hugtakið endurspeglar oft persónulegan bakgrunn, 

áhugasvið eða reynslu mannfræðingsins sem leggur sig fram um að staðsetja sig, þannig er 

mannfræðingurinn sýnilegur og hefur áhrif á framsetningu verkefnisins (Hammersley og 

Atkinson, 2007), þannig skrifar hann sig inn í textann og er meðvitaður um mikilvægi þess 

(O´Reilly, 2012). Það mun ég einnig leggja mig fram um að gera.  

Mannfræðingurinn Renato Rosaldo (2011) segir frá því hvað aldur, kyngervi (e. gender) 

og það að vera utanaðkomandi aðili getur haft mikið að segja varðandi upplifun og nálgun 

rannsakandans (e. ethnographer) á viðfangsefninu (2011). Það er ekki sjálfgefið að hver og 

einn geti nálgast hvaða vettvang sem er. Mannfræðingurinn Kristín Loftsdóttir (2010) styður 

þetta og álítur að það hefði verið erfitt fyrir sig að fá aðgang að heimi kvenna hjá WoDoBe 

fólki í Níger í Afríku, ef hún hefði verið karlmaður, því þar eru alveg skýrar reglur um 

verkaskiptingu kynjanna (2010).  

Sherry B. Ortner (1984) telur að þær kenningar og það kenningarlega sjónarhorn sem notað 

sé, eigi að skilgreina rannsakandann (1984), þannig að þegar mannfræðingur velur sér efni til 

að skrifa um tengist það oft áhuga hans á efninu, sem og persónulegri reynslu (Barnard og 

Spencer, 1996).  

Sem barn gekk ég oft með móðurafa mínum um miðbæ Reykjavíkur, þar sátu oft karlmenn 

á bekkjum. Þeir sátu þarna dag eftir dag og mér fannst skrýtið af hverju þeir væru ekki í 

vinnunni eða heima hjá sér. Stundum drukku þeir úr pytlum. Ég velti þessu mikið fyrir mér og 

spurði afa um þessa menn, hann hefur örugglega sagt eitthvað fallegt um þá, til dæmis að þeir 

væru að sóla sig, hann var þannig maður. Þegar ég varð eldri gerði ég mér auðvitað grein fyrir 

því af hverju þeir sátu þarna. Ég geri ráð fyrir, að konur hafi verið í slagtogi með þessum 

mönnum en ég minnist þess ekki, að hafa sett þær í samhengi við þá. Þannig voru hugmyndir 

mínar um konur og þeirra hlutverk ekki, þær vou ekki úti að slæpast, þær voru heima að 

hugsa um börn og bú, eða að vinna. Annar þáttur sem vakti áhuga minn á jaðarhópum 

samfélagsins kviknaði við lestur bókarinnar Dýragarðsbörnin (F. K., 1981) en þar er sagt frá 

ungri stúlku sem leiðist út í fíkniefnaneyslu og stundar vændi sér til framfærslu. Gott er að 

hafa þessa þætti í huga við lestur þessarar ritgerðar.  

Áhugi minn á málefnum kvenna í jaðarhópi leiddi til þess að ég fór að taka þátt í 

sjálfboðaliðastarfi hjá Rauða krossi Íslands, sem rekur Konukot, næturskýli fyrir konur frá 18 

ára aldri, sem eru í vímuefnaneyslu og eru á götunni. Einnig hef ég tekið vaktir á Frú 

Ragnheiði, sem líka er rekin af Rauða krossi Íslands og ekur um Stór-Reykjavíkursvæðið og 

dreifir hreinum sprautubúnaði til sprautufíkla. Markmið skaðaminnkunnar hugmynda sem 

Konukot og Frú Ragnheiður vinna eftir eru fyrst og fremst að auka lífsgæði neytenda. 

Hugmyndafræðin miðar að því að draga úr eða lágmarka heilsufarslegan, félagslegan og 

fjárhagslegan skaða sem vímuefnaneysla veldur einstaklingum og samfélaginu í heild. 

Jafnframt tók ég þátt í námskeiði hjá Stígamótum, sem fjallaði um konur sem eru að vinna sig 

frá vændi.  

Það að vinna slík sjálfboðaliðastörf hefur aukið enn frekar áhuga minn á félagslegri stöðu 

kvenna í fíkn, því ég hef kynnst konum í þessum hópi og veit að þær eiga sér drauma, 

langanir og þrár, eins og aðrir. Þær eru fyrst og fremst manneskjur og eiga rétt á að borin sé 

virðing fyrir tilvist þeirra, sama hvar þær eru staðsettar í félagslegu og menningarlegu 

samhengi.  

Þannig mun ég styðjast við hugmyndafræði tilvistarstefnunnar, sem hér er lögð til 

grundvallar með það fyrir augum að skoða tilvist einstaklingsins í samfélaginu og viðhorf 

samfélagsins til einstaklingsins. Stefnan snýr að mannlegri tilvist, það að vera til og 

skilgreiningu mannsins, en frelsi einstaklingsins skilgreinir manninn, sem er tilneyddur að 

setja eigin lög því frelsið er grundvöllur allra verðmæta. Hver og einn einstaklingur hlýtur að 

taka ákvarðanir út frá túlkun sinni á eigin umhverfi, þannig leggur einstaklingurinn mat á 

sjálfan sig í ljósi eigin athafna (Sartre, 2007). Þetta skoða ég nánar í næsta kafla sem fjallar 

um fræðilegan bakgrunn, femíniska nálgun, kenningar og hugtök.  

2 Fræðilegur bakgrunnur, kenningar og hugtök  

Hér verður komið að þeim hugtökum og kenningum sem ritgerðin byggir á. Sýnt verður fram 

á hvernig femíniskt sjónarhorn og tilkoma femínískra fræða hefur haft áhrif á mannfræðina og 

raddir innan femínískrar mannfræði verður fléttaðar inn í textann þar sem við á, ásamt 

gagnrýni á femínismann. Kenningar innan tilvistarstefnunnar ásamt kynjakerfinu og 

kenningum um afbrot kvenna verða kynnt svo að heildarmynd fáist um þennan 

þekkingarhluta áður en lengra er haldið.  

2.1 Femíniskt sjónarhorn og kenningar  

Mannfræðingurinn Marily Strathern (1987) bendir á að mannfræðin og femínisminn geti 

átt samleið þar sem konur eru miðlægt viðfang rannsakandans en margir femínistar vilja gera 

konur sýnilegri innan fræðigreinarinnar. Strathern bendir þó á að femínískar rannsóknir eigi 

ekki eingöngu að snúast um konur. Innan mannfræðinnar og kvennafræðanna hefur á 

síðastliðnum árum verið lögð áhersla á að sýna fram á hvernig kyngervi (e. gender) er 

félagslega og menningarlega skapað og merkingin ólík frá einu samfélagi til annars. Þannig er 

margbreytileikinn ekki fyrirfram gefinn og hópar innan samfélagsins skilgreina sig út frá 

samskiptum við aðra hópa (1987) eins og til dæmis minnihlutahópa. 

Útgáfa bókarinnar Kúgun kvenna árið 1869 (Mill, 1869) olli tímamótum í réttindabaráttu 

kvenna og þróun femínismans. Höfundurinn, John Stuart Mill sagði stöðu kvenna í 

samfélaginu, styðjast við hefðir og vald karlmanna því ekki væri hún eðlislæg né 

náttúrubundin, og ekki frá guði komin. Sagði hann að valdi karlmanna væri hægt að líkja við 

vald eiganda yfir þræli sínum og þessu valdi beittu karlmenn á konur (Vilhjálmur Árnason, 

1997, bls. 77-78). 

Með riti Simone de Beauvoir, Hitt kynið árið 1949 urðu þáttaskil, því Beauvoir virtist 

hitta naglann á höfuðið með skrifum sínum um kynlíf og reynsluheim kvenna. Verk eftir konu 

hafði aldrei hlotið eins mikla eftirtekt og var bókin fordæmd af þekktum frammámönnum 

þjóðfélagsins (Irma Erlingsdóttir 1999, bls. 47-48). Beauvoir lét sig konur varða og staðhæfir 

í bókinni, að hún sem kona, tali fyrir hönd allra kvenna og lýsir því yfir að konur tilheyri hinni 

algildu mannlegu tilvist. Með sínum markvissu skrifum sýndi hún fram á að konan var gerð 

að „hinum“ og átti Beauvoir mikinn þátt í því að hrinda af stað því sem kallað hefur verið 

önnur bylgja femínisma. Sú hreyfing fór sem eldur í sinu yfir Vesturlöndin upp úr miðjum 

sjöunda áratug síðustu aldar og er aðgreind frá þeirri fyrstu. Þau baráttumál sem einkenndu 

fyrstu bylgjuna voru helst, baráttan um frelsi, kosningarétt og kjörgengi. Þegar konur höfðu 

víðast hvar öðlast þau réttindi, lægði öldurnar í bili og það verður ekki fyrr en eins og áður 

segir, á sjöunda áratug síðustu aldar og þegar bókin kemur út á ensku að baráttan hefst á ný, 

um stöðu kvenna og kvenréttindi (Irma Erlingsdóttir og Sigríður Þorgeirsdóttir, 1999, bls. 7-

8). Þannig má rekja rætur femínismans til efnislegra og mikilvægra fræðilegra málefna eins 

og kynhlutverka og sýnar á jafnrétti. Á síðustu tuttugu árum hafa þessar fræðilegu hugmyndir 

ekki einungis náð til mannfræðinnar heldur gaf femínisminn konum aftur kraft til baráttu gegn 

þeirri undirskipan (e. subordination) sem almennt var ríkjandi í samfélaginu (Barnard, 2000, 

bls. 139-140).  

 Hvað varðar tengsl mannfræðinnar og femínisma benda þær Frances E. Mascia-Lees, 

Patrica Sharpe og Colleen B. Cohen (1989) á að femínistar hafi gagnrýnt völd etnógrafíunnar 

eins og hún var, með karla sem miðlæga og mikilvægi þess að vera sýnilegur og sjálfsrýninn. 

Það sé látið eins og þetta sé nýtt af nálinni með tilkomu póstmódernismans en þær eru ekki 

sammála um að póstmódernisminn hafi verið eins róttækur og af er látið. Segja þær að margar 

af þeim spurningum sem áður hafi verið komnar fram, hafi komið frá femínismanum eins og 

til dæmis í skrifum Simone de Beauvoir, Hitt kynið 1949 (1989).  

Í vestrænu samfélagi og menningu eru almenn norm karllæg, það þykir eðlilegt og 

æskilegt, það að vera karl jafngildir því að vera fullgild félagsleg persóna. Aftur á móti eru 

konur skilgreindar út frá körlum. Einkum er líffræðilegur mismunur kynjanna notaður til þess 

að benda á að konur séu greinilega öðru vísi en karlar. Þannig séu þær afbrigði frá norminu, 

eru hitt kynið, sem ekki getur talist fullkomið, því uppfylla konur ekki þau skilyrði sem þarf 

til að vera fullgild félagsleg persóna (Sigríður Dúna Kristmundsdóttir, 1999, bls. 69). Í slíkum 

skilgreiningum felst mikið vald og franski heimspekingurinn Michel Foucault er einn þeirra 

sem hafði mikil áhrif á hugmyndir póstmódernískra og póststrúktúralískra femínista. Foucault 

sagði að vald og þekking væru samtvinnuð og þannig sé þekkingunni miðlað í gegnum 

tungumálið og táknkerfi samfélagsins og allir einstaklingar væru staðsettir sem sjálfsverur (e. 

subjects) og í ákveðnum tengslum við þessa þekkingu (Foucault, 2005).  

Eitt mikilvægasta hugtak femínískra fræða er kynferði (e. sexuality). Með hinni fleygu 

setningu „maður fæðist ekki kona, heldur verður kona“ (Sigríður Þorgeirsdóttir, 1999, bls. 

101) lagði Simone de Beauvoir grunn að femínískum hugmyndum um menningarlega og 

samfélagslega mótun kynferðis og kynsjálfsmynda. Þær eru uppistaðan í hinu víða sviði 

femínískra fræða innan hug- og félagsvísinda. Innan hinna ólíku fræðigreina gengur femínísk 

gagnrýni að miklu leyti út á að draga fram mun á aðstöðu kynjanna út frá kynferði þeirra 

(1999).  

Hvað mannfræðina varðar þá fjallar Nancy J Parezo (1993) um aðkomu kvenna að 

fræðigreininni og bendir á að þær hafi verið fáar í upphafi, og ekki ratað á spjöld sögunnar, en 

undantekningar voru konur á borð við Margaret Mead og Ruth Benedict. Ennfremur segir 

Parezo að það þurfi að afhjúpa valdið og það sé hægt með því hætta að horfa á líffræðilegt 

kyn (e. sex ) og kyngervi (e. gender), því það sé ljóst að þar hafi lítið breytst (Parezo, 1993). 

Gagnkvæm tengsl voru á milli kvennahreyfinga og mannfræðinnar sem fræðigreinar, 

varðandi það að gera líf kvenna sýnilegra. Rayna R. Reiter (1975) bendir á þessi gagnkvæmu 

tengsl og mikilvægi þeirra innan mannfræðinnar, því að mannfræðin sem þvermenningarleg 

fræðigrein og með sínar kenningar um þróun samfélaga var gagnleg fyrir femínismann 

(1975). Af því má ætla að mannfræðin hafi rutt brautina varðandi mikilvægi þess að 

skilgreina kyn, á undan kynjafræðinni. Reiter bendir einnig á að mikill hluti kenninga innan 

mannfræðinnar, gangi út á að afnema eðlishyggjuna sem hafði verið mjög sterk í hugmyndum 

félagsvísindanna en samkvæmt eðlishyggjunni er staða kynjanna eins og hún er og því haldið 

fram að það sé bara rétt og eðlilegt. Það sé konum eðlislægt að vera heima og vinna þar og sjá 

um börn og bú. Einnig sé það karlmönnum eðlislægt að vera úti á vinnumarkaðnum og sjá 

fjárhagslega fyrir fjölskyldunni. Þeirra vinna sé álitin vera undirstaða hagkerfisins. Þá væri 

það bara eðlislægt að minni virðing var borin fyrir störfum kvenna en karla í þjóðfélaginu. 

Þessu viðhorfi hafa femínískir fræðimenn innan mannfræðinnar reynt að breyta og benda á að 

ef þetta er skoðað þvermenningarlega þá kemur í ljós að þetta er ekki eitthvað sem bundið er í 

eðli manneskjunnar (1975).  

Samfélög byggja flest á ákveðinni formgerð þar sem þessi mismunun hefur haldist 

(Rosaldo, 1974). Reiter (1975) segir líka að kynhlutverk séu ólík á milli ólíkra samfélaga og 

að það sjáist allsstaðar. Hún leggur einnig áherslu á að ekki sé bara um að ræða akademískar 

kenningar sem verði til í einhverjum fílabeinsturni, heldur byggi þetta á rannsóknum 

mannfræðinga og markmiðið hljóti að vera að berjast gegn óréttlæti í vestrænu þjóðfélagi. Við 

eigum að skoða okkur sjálf með augum annarra, það sé hluti af fræðilegri nálgun 

mannfræðinnar (1975). Henrietta L. Moore (1996) segir mun vera á milli virkni og kenninga 

innan mannfræðinnar og hægt er að skoða það út frá því hver talar fyrir hvern í 

fræðigreinunum, að það geti ekki allir fræðimenn haft sömu sýn á hlutina, þar spili inn í þættir 

á borð við stöðu, stétt og etnískan uppruna. Moore bendir ennfremur á að mannfræðin hafi 

þróað út frá þessari sýn, tvær merkilegar samanburðarkenningar. Þær lýsa því að konan sé 

tengdari náttúrunni og hefur það áhrif á stöðu hennar í samfélaginu á meðan karlmenn hafi 

verið tengdari menningunni, sem felur í sér gildi valds. Moore gagnrýnir þetta huglæga módel 

og segir þetta hluta af tvíhyggjunni sem leggur áherslu á aðskilnað líffræðilegs kyns og 

kyngervis, því að kyngervi sé félagslega skipuð staða (1996).  

 

2.2 Gagnrýni á femínismann 

Fræðikonan Chandra Mohanty (2003) gagnrýnir hinn hefðbundna vestræna femínisma og 

bendir á, að á allra síðustu árum hafi meðal annars konur með annan litarhátt en hvítan og 

konur sem búa í fátækari löndum heimsins, gagnrýnt hversu mikið af vandamálum kvenna, 

hvítra vestrænna femínista, hafi verið yfirfærð á allar konur í heiminum. Margir vestrænir 

femínistar gera ráð fyrir að allar konur hafi sömu markmið en gleyma að taka með í 

reikninginn að fjöldi kvenna þarf ekki einungis að kljást við kynjamisrétti heldur einnig 

misrétti sökum litarháttar, stéttar og stöðu. Þess vegna geti femínistar á Vesturlöndum ekki 

verið málsvarar allra kvenna, alls staðar (2003).  

Í næsta kafla verður fjallað um samveruleikann, hvernig einstaklingurinn skapar hann í 

samfélaginu og hvernig rými og umhverfi hafa áhrif á val okkar.  

 

2.3 Samfélagsleg sýn mannfræðinnar.  

Með framtíðarsýn og breyttu viðhorfi samfélagsins hefur mannfræðingurinn Nancy Scheper-

Huges (2006) gagnrýnt það að mannfræðingar taki ekki næga afstöðu, segir þá eiga að taka 

þátt og berjast fyrir málstað þeirra sem minna mega sín. Scheper-Huges leggur alltaf áherslu á 

það, alls staðar þar sem hún talar, hve mikilvægt það er fyrir mannfræðinga og mannfræðina 

sem fræðigrein að láta rödd sína heyrast. Segir hún mannfræðinga hafa mikil völd með 

þekkingu sinni og að það sé ábyrgðarhlutur hvað sé gert við hana. Það sé mikilvægt að nota 

mannfræðina sem tæki til að reyna að gera heiminn að betri stað. Scheper-Huges vill að 

mannfræðingar taki afstöðu og berjist gegn misrétti og óréttlæti í garðs fólks. 

Vettvangsrannsóknir séu til þess að skapa þekkingu, til þess að hafa áhrif á fólk. Hún segir að 

það sé mikilvægt að mannfræðingar skapi ákveðna fjarlægð, frá því sem okkur þykir sjálfsagt 

í kringum okkur, þegar við rannsökum eðli hluta og atburði. Sheper-Huges telur einnig að við 

séum óafvitandi hliðholl valdinu sem við, búum við eins og því sem birtist meðal annars í 

stofnunum samfélagsins, eins og kirkjunni, skólunum og þeim siðum og venjum sem 

viðgangast í okkar samfélagi. Með því að mynda fjarlægð geta mannfræðingar sem 

rannsakendur fengið mennskari og óháðari þekkingu, jafnvel á valdinu og þeim ójöfnuði sem 

þrífist í samfélögum (2006). Þannig hefur femínisminn náð inn í póstmóderniska 

aðferðafræði, þó eru ekki allir femínistar póstmódernistar og ekki allir póstmódernistar 

femínistar (Barnard, 2000, bls. 139-140).  

Hvað vettvanginn varðar þá kemur aðstöðumunur kynjanna vel í ljós og eins hvað það 

getur verið erfitt að nálgast vettvanginn. Mannfræðingurinn Claire E. Sterk (2003) gerði 

rannsókn meðal vændiskvenna í New York og Atlanta í Bandaríkjunum. Rannsóknin stóð í 10 

ár. Sterk segir það hafa verið þrautina þyngri að ávinna sér traust vændiskvennanna og lýsir 

því hvernig þær gerðu atlögu að henni, þegar hún kom fyrst inn á þeirra yfirráðasvæði, þó 

mörkin hafi verið ósýnileg. Segir hún þetta hafa verið andlega erfitt fyrir sig (2003, bls. 33-

45). 

Líklegt má telja, að það hefði verið erfitt fyrir karlmann að fá aðgang að heimi kvenna í 

fíkniefnum sem stunda vændi sér til framfærslu en um það eru ekki allir sammála. Douglas J. 

Falen (2008) er ekki sammála því að kyngervi hafi svona mikið gildi og segir að mannfræðin 

sem fræðigrein væri ekki til ef okkar líffræðilegi bakgrunnur væri hindrun og hefti aðgengi að 

vettvangi sem væri skilgreindur sem hinir (e. others). Þannig sé oft gert ráð fyrir og litið á það 

sem sjálfgefið að kyngervi rannsakandans geti verið ástæða þess að karlmaður geti gert 

rannsóknir meðal kvenna. Falen vill halda því fram að þetta sé hluti af eðlishyggjunni og telur 

að kyngervi sé orðræða Vestursins og sé ómarktæk enda hafi hann sjálfur gert 

vettvangskannanir meðal kvenna (2008, bls. 1-2).  

Michel Foucault segir að valdið sé allstaðar, falið, ósýnilegt eða sýnilegt og sé órjúfanlegur 

hluti af tilveru okkar. Með þessu á Foucault við að orðræðan sé ekki sýnileg eða áþreifanleg. 

Þannig samtvinnast orðræðan um valdið og vald fræðimannsins sem mótar hinn félagslega 

veruleika. Með því á hann við að það sé enginn einn undirliggjandi sannleikur sem liggur á 

bak við þekkinguna. Þekking er háð þeim hlutum sem rannsakaðir eru hverju sinni og 

nauðsynlegt er að skilja í félagslegu samhengi og í samhengi við vald (McGee og Warms, 

2008). Pierre Bourdieu (1977) velti fyrir sér hollustu samfélagsþegna við samfélagsskipanina 

og hlýðni við reglur samfélagsins, sérstaklega þar sem innan hennar sé gríðarlegt misrétti 

gagnvart sumum hópum samfélagsins. Bourdieu heldur því fram að almennt samþykki fyrir 

misréttinu hafi skapast þar sem einn hópur samfélagsins öðlaðist vald til að skilgreina 

veruleikann út frá eigin forsendum og þar með vald til að útiloka aðrar skilgreiningar. Þeir 

sem ekki hafa þetta skilgreiningarvald búi samt sem áður í sama veruleika og taki þannig 

fullan þátt í eigin undirokun (1977). Alan Barnard (2000) bendir þó á að það hafa ekki allir 

einstaklingar sama rétt í ákvörðunarferlinu eins og Bourdieu skilgreinir það. Valdið fari eftir 

þeim valdameiri og beitingu þess, ásamt skilgreiningum, yfir á aðra. Greining Bourdieu ætti 

að geta auðveldað mannfræðingum að skilja eðli valds (2000).  

Í öllum samfélögum eru notaðar mismunandi aðferðir til þess að tryggja ákveðna hegðun 

fólks, hegðun þessi kallast félagslegt taumhald og getur það bæði verið sýnilegt og dulið. Sá 

sem fer ekki eftir þessum reglum samfélagsins er útskúfaður, einstaklingurinn tilheyrir ekki 

lengur hópnum og aðrir íbúar forðast að hafa við hann samskipti. Ef ekki væri fyrir tilstuðlan 

félagslegs taumhalds myndi fólk ekki þekkja þessa hegðun. Þannig verður félagsmótun 

einstaklingsins mjög mikilvægur þáttur fyrir samfélagið, innan samfélagsins eru lærð viðmið 

og gildi, svokölluð félagsmótun. Viðmið eru mikilvægur þáttur í menningu hvers samfélags, 

skráðar og óskráðar reglur sem segja okkur íbúum samfélagsins hvernig við eigum að hegða 

okkur við mismunandi aðstæður. Gildi samfélagsins beina okkur aftur að því sem er gott, rétt 

og æskilegt. Frávik er hegðun sem brýtur í bága við þau viðmið og gildi sem eru ríkjandi í 

samfélaginu og fá oftast neikvæð viðbrögð samfélagsins. Alvarlegustu frávikin eru afbrot og 

er þá horft til þeirrar hegðunar einstaklinga sem má skilgreina sem hættulega samfélaginu 

(Garðar Gíslason, 1997). Þar má telja afbrotamenn, eiturlyfjaneytendur, utangarðsmenn og 

aðra þá sem falla ekki inn í það lífsmynstur sem venjulegu fólki finnst eðlilegt, því eru viðmið 

ákaflega þýðingamikil í menningu hvers samfélags því þau stýra hegðun fólks (Garðar 

Gíslason, 2000). 

Hvernig rannsakandi nálgast vettvang sinn, getur haft gríðarleg áhrif á það hvernig 

vettvangurinn tekur á móti rannsakandanum, en það skiptir mestu að fólk geri sér grein fyrir 

sínum eigin menningarlegu böggum. 

 

2.4 Samveruleikinn  

Jean-Paul Sartre (2007) komst svo að orði að „tilvistarstefnan er mannhyggja“ (bls. 48) og 

segir hann þetta einu kenninguna sem ljær manninum reisn, þá einu sem geri hann að manni 

en ekki að hlut (2007, bls. 74). Þessa sýn tel ég vera afar mikilvæga fyrir þá umræðu sem hér 

fer á eftir um sjálfsmynd og þá tilvist og rými sem einstaklingurinn skapar sér í samfélaginu, 

en um það fjallar þessi kafli. 

Eins og áður er sagt er aðallega fjallað um konur í þessari ritgerð því tel ég nauðsynlegt 

að skilgreina örfá hugtök eins og hlutgervingu (e. objectification) sem vísar til þess að 

manneskja er smættuð niður í hlut og þar með svipt mennskum eiginleikum sínum og eigin 

hlutgerving eða sjálfshlutgerving (e. self – objectification) sem vísar til þess ferlis sem leiðir 

stúlkur til þess að læra að hugsa um og koma fram við líkama sinn sem viðfang til að uppfylla 

langanir annarra, þannig læra stúlkur að líkami þeirra er til fyrir aðra, en ekki þær sjálfar. 

Kynverund (e. sexuality) er hugtak sem er afleiðing af samspili líffræðilegra, sálfræðilegra, 

félagshagfræðilegra, menningarlegra, siðferðislegra og trúarlegra/andlegra þátta. Þó þurfa 

kynverund og allar þessar mismunandi hliðar hennar að vera upplifaðar eða tjáðar, en í 

heildina er kynverund okkar upplifuð og tjáð, í öllu sem við erum, eins því sem við finnum, 

hugsum og gerum (Katrín Anna Guðmundsdóttir og Þorgerður Einarsdóttir, 2011). 

„Grunnstef tilvistarspekinnar er að það sé undir manninum sjálfum komið að ljá lífi sínu 

merkingu“ (Irma Erlingsdóttir og Sigríður Þorgeirsdóttir, 1999, bls. 14). Það að maðurinn beri 

ábyrgð á frelsi sínu, þýðir um leið að hann axlar einnig ábyrgð á sjálfum sér, það er 

tilvistarkvöðin. „Tilvist kemur á undan eðli“ (Irma Erlingsdóttir og Sigríður Þorgeirsdóttir, 

1999, bls. 14), það segir okkur að maðurinn skapi eðli sitt í samveruleikanum. Sartre telur að 

megináhersla tilvistarheimspekinga sé að sýna fram á sérstöðu mannlegrar tilvistar og 

skilgreiningu hennar, sem eingöngu verður skýrð og skilin réttilega með hliðsjón af 

persónulegri reynslu og ákvörðunum. Í þeim skilningi sé mannveran ljós heimsins, þó svo að 

hver hlutur sé greindur frá öðrum, þá sker maðurinn sig frá öllu öðru með þeim sérstaka hætti 

að fyrir milli göngu hans birtist heimurinn í merkingu sinni (Sartre, 2007).  

Mannfræðingurinn Michael Jackson (2008) talar um samveruleika fólks (e. 

intersubjectivity), sem hann segir skapast af því að fólk er meðvitað um sjálft sig og innbyrðis 

tengsl í samfélaginu. Til að vera mannlegur, þarf ekki aðeins að hafa fyrirætlanir og tilgang, 

sem hver og einn leitast við að fullnægja eftir sínum þörfum, heldur þarf líka mannlega tilvist, 

sem verður til á milli tveggja eða fleiri einstaklinga í samfélaginu. Algjör andstæða við tilvist 

er dauðinn. Menning innan tilvistarspekinnar er ekki eitthvað sem er búið til, heldur verður til 

í viðmiðum og venjum sem einstaklingurinn eða umhverfið hefur skapað (2008). Þannig hefst 

ferðalag einstaklingsins, segir Jackson (2000), þegar einstaklingurinn yfirgefur sitt afmarkaða 

rými. Þessu til staðfestingar vísar Jackson í ljóð Bruce Chatwin, sem segir að hið 

raunverulega líf einstaklings sé ekki hús heldur vegurinn og ferðalagið eigi maður að fara í 

berfættur (2000, bls. 74). Ferðalagið getur haft í för með sér víðsýni eða ákvarðanir um frekari 

áhættu, þroska eða ákveðinn lífsstíl (Jackson, 2008). Sartre (2007) bendir á að tilveran sé 

upphaflegri en eðlið og því beri að ganga út frá sjálfshygðinni. Það þýðir að maðurinn er ekki 

aðeins það sem hann er, heldur eins og hann ætlar sér að vera, um leið og hann varpar sér mót 

tilveru sinni. Þannig að maðurinn er ekkert annað en það sem hann gerir úr sér sjálfur. Segir 

Sartre þetta vera fyrsta lögmál tilvistarstefnunnar en sumir kalla þetta sjálfshygð (2007, bls. 

73-74).  

Maðurinn er félagsvera og hópsál. Hann hefur þörf fyrir rými, rými fyrir tilfinningar, 

hugsanir og samskipti sín. Pierre Bourdieu (1977) setti fram hugtökin um veruhátt (e. habitus) 

og að einstaklingurinn sé gerandi í að skapa tilveru sína þannig að honum líði vel (e. conatus). 

Þessi hugtök nýtast einstaklingnum, sem nokkurs konar verkfæri (e. tools) til að lifa af í 

samfélagi (1977). Einstaklingur þarf að geta staðsett sig eftir rými, aðstæðum og 

landfræðilega svo eitthvað sé nefnt. Ef við skilgreinum hugtökin, eru þetta hugtök sem halda 

okkur í skefjum, nokkurs konar skipulagt ómeðvitað ofbeldi á okkur sjálfum, því við erum 

ekkert nema vani og hefðir, þannig sköpum við tilvist okkar (Jackson, 2008).  

Grunnstoðir einstaklingsins eru í aðalatriðum ólíkar náttúrulegum eða frumspekilegum 

eðliseiginleikum en skilgreinast ekki síst af þeim möguleikum sem hver og einn einstaklingur 

verður að raungera í lífi sínu. Þannig verður lífið manninum verkefni með sérstökum hætti. 

Valið er því ekki einstaklingsins, hann er dæmdur til að yfirstíga aðstæðurnar með því að 

veita svör við þeim spurningum sem þær vekja. Þannig lætur hann sig tilvist sína varða, í 

þeim skilningi að spurt er um tilgang, gildi, og merkingu athafna og aðstæðna. Í þessari spurn 

mætir mannveran meginverkefni sínu sem er að móta og skapa sitt eigið líf. Þannig tekur 

manneskjan sjálf ákvörðun fyrir sjálfa sig. Það sem vekur grundvallarkenndir eins og angist, 

einstæðingsskap og örvæntingu varpar þannig ljósi á það sem greina má sem mannlegt 

hlutskipti. Samkvæmt tilvistarkenningunni er maðurinn ekkert nema það sem hann gerir úr sér 

sjálfur. Þannig að í raun getur ekkert utan hans sjálfs leiðbeint honum, þegar kemur að því að 

taka ákvarðanir, því siðferðileg gildi eiga sér ekki sjálfstæða tilveru, heldur skapar hann þau 

sjálfur með athöfnum sínum. Þessi skilgreining á tilvist vekur upp þá spurningu hvort 

einstaklingurinn beri ekki fulla ábyrgð á sjálfum sér (Sartre, 2007).  

Þó að eðlishyggjan ásamt tvíhyggjunni hafi orðið sýnilegri innan félagsvísindanna 

höfnuðu tilvistarheimspekingar eðlishyggjunni þannig að maðurinn sé skilgreindur eins og 

hvert annað fyrirbæri út frá nauðsynlegum eiginleikum (Sartre, 2007). Foucault talaði einnig 

gegn eðlishyggjunni og benti á hegðun kynjanna sem mótast hefur af valdi í gegnum söguna 

og væri því söguleg og menningarlega sköpuð en ekki náttúrleg (McGee og Warms, 2008).  

Má því segja að okkur sé skipað til hlýðni í samfélaginu af reglum sem hafa orðið óskráð 

lög og fari einstaklingur ekki eftir þessum reglum, er hann dæmdur (Jackson, 2008).  

Sartre (2007) talar um frelsi einstaklingsins, að það skilgreini manninn sem er tilneyddur 

að setja eigin lög, því frelsið er grundvöllur allra verðmæta. Hver og einn einstaklingur hlýtur 

að taka ákvörðun út frá túlkun sinni á eigið umhverfi, þannig leggur einstaklingurinn mat á 

sjálfan sig í ljósi eigin athafna (2007). Með það í huga verður hér á eftir fjallað um konur í 

afbrotum en sá hópur hefur verið lítið rannsakaður innan afbrotafræðinnar og annarra 

vísindagreina. Afbrotin verða einnig skoðuð út frá kynjakerfinu.  

2.5 Kynjakerfið og afbrot kvenna 

R. W. Connell (1995) heldur því fram að það sé nokkuð ljóst, að til þess að fullkomið jafnrétti á 

milli karla og kvenna náist verði kynjakerfið að hrynja. Á hinn bóginn hafi karlar mikilla 

hagsmuna að gæta í kynjakerfinu og breytingar á kerfinu myndu draga úr völdum karla. Það sé af 

þeirri einföldu ástæðu sem breytingarnar höfði ekki til karla. Til að ná fram breytingum og bæta 

jafnrétti kynjanna, þurfi að vinna að breytingum á karlmennskuhugmyndum. Connell bendir á að 

yfirráð karlmennskuhugmynda, sé það form kynjahegðunar sem innihaldi svar við 

lögmætisspurningu feðraveldisins, sem sé viðurkennt og þannig sé tryggð drottnunarstaða karla 

og undirgefni kvenna (Connell, 1995). Í grein Þorgerðar Einarsdóttur (2006) þar sem hún skoðar 

yfirráð karla yfir konum, vísar hún í breska félagsfræðinginn Sylviu Walby, þar sem hún talar um 

kynjakerfið (e. patriarchy)
1
 og skilgreinir Walby það sem „félagslegt yfirráðakerfi þar sem karlar 

njóta góðs af kerfisbundinni undirskipan kvenna“ (Þorgerður Einarsdóttir, 2006, bls. 445). Walby 

tekur einnig fram að þetta mynstur sé fjarri því þannig að allir karlmenn hafi völd í krafti kyns síns 

og á samahátt að hver einasta kona sé valdalaus vegna kyn síns. Kynjakerfið þrífst ekki í 

tómarúmi, heldur sé það um leið hlutbundið og óhlutbundið og því samofið öðrum valdakerfum 

og má þar nefna stéttaskiptingu og kynþáttakúgun. Þær breytingar sem hafa orðið á kynjakerfinu 

síðastliðin hundrað ár, séu aðallega þær að meginþungi yfirráðanna, hafi færst frá einkasviðinu til 

hins opinbera sviðs. Þannig talar Walby um tvö kerfi, kynjakerfi einkasviðsins annars vegnar og 

opinbera  sviðsins hins vegar. Á 19. öld voru yfirráðin á einkasviðinu aðallega innan heimilis en á 

20. öldinni er meginuppsprettan á opinbera sviðinu. Birtingarmyndin er misjöfn en í kynjakerfi 

einkasviðsins voru konur útilokaðar frá opinberri þátttöku og höfðu ekki borgaraleg eða pólitísk 

réttindi. Á opinbera sviðinu voru konur ekki útilokaðar frá samfélagsþátttöku en yfirráðin 

byggðust á aðskilnaði og undirskipan (Þorgerður Einarsdóttir, 2006, bls. 445). Þessu er James W. 

Messerschmidt (1993) ekki sammála og segir feðraveldi kapítalísks samfélags innihalda tvær 

megin stéttir, önnur er vanmáttugur hópur sem saman stendur af konum sem séu vinnandi stétt og 

hin er hópur sem saman stendur af auðugum körlum auðstéttarinnar (1993).  

Innan kenninga feminista og marxista hefur einna helst vakið athygli hlutur kvenna í 

afbrota- og frávikshegðun, en samkvæmt kenningum þessum eru konur allt frá fæðingu 

félagslega mótaðar í staðalmynd út frá kyni sínu. Þessar kenningar hafa hafa verið nokkuð 

ráðandi í rannsóknum á vændi kvenna, kynjamismunun og ofbeldi karlmanna gegn konum. 

Samkvæmt þeim er vændi afleiðing stjórnunar karlmannsins á kynhegðun konunnar. 

                                                      
1
 Hér er „patriarchy“ þýtt sem kynjakerfi. Sylvia Walby notar hugtakið „gender regimes“ í nýjustu 

textum sínum það mætti þýða sem kynjað stjórnarfar. Hugtakið kynjakerfi er hliðstætt orðinu 

stjórnkerfi og gefur svipuð hugtengsl um völd og yfirráð (Þorgerður Einarsdóttir, 2006).  

Fræðimenn telja að í sumum tilvikum komi fátækt einstaklinga við sögu, þannig er skýringa 

leitað í fjárhagslegri og líkamlegri þvingun kvenna í vændi, eins séu þær neyddar út í vændi 

með ofbeldi. Þannig er konum í vændi lýst sem fórnarlömbum kerfis, sem er stjórnað af 

karlmönnum (Bryndís Björk Ásgeirsdóttir, 2003). 

Femínistar hafa velt upp spurningum um kynbundið kynferðislegt ofbeldi og kynbundinn 

mun á félagslegu taumhaldi. Benda þær á að ofbeldi er algeng aðferð til að kúga konur, aðferð 

sem stjórnast og byggist á valdaójafnvægi kynjanna og almennri undirokun kvenna. Femíniskir 

afbrotafræðingar hafa komið fram með nýjar kenningar, nýjar spurningar og áhersluatriði og 

rannsakað hvernig óttinn við að verða brotaþoli hafi haft áhrif á líf kvenna (Garðar Gíslason, 

2000). Messerschmidt (1993) segir vald melludólgs yfir vændiskonu gífurlegt, hún sé andlega og 

líkamlega kúguð og neyð hennar bindi hana algjörlega við hann (1993). 

Í rannsókn Bryndísar Bjarkar Ásgeirsdóttur (2003) „Vændi meðal ungs fólks á Íslandi og 

félagslegt umhverfi þess“ kemur fram að þær stúlkur sem hún ræddi við áttu það sameiginlegt 

að hafa átt erfiða æsku. Flestar komu þær úr lægri stéttum samfélagsins og höfðu flestar 

einhvern tíma um ævina verið vistaðar tímabundið inn á stofnunum, fósturheimilum, 

unglingaheimili eða barna- og unglingageðdeild (Bryndís Björk Ásgeirsdóttir, 2003).  

Ein skýring á því af hverju femíniskar kenningar um afbrot urðu til, er vegna þess hversu 

lítið tillit var tekið til kynferðis í rannsóknum á afbrotum og frávikum. Hin skýringin er sú að 

konur voru lengi framan af ekki sýnilegar í glæpum sínum, afbrot þeirra voru talin 

smávægileg, til dæmis skjalafals, búðarþjófnaður og vændi (Garðar Gíslason, 2000).  

Ef rannsóknir á afbrotum kvenna og kynjakerfið er skoðað í samhengi sést að konur voru 

lítið sýnilegar í afbrotum og má áætla að það stafi af því að sýn samfélaga lengi framan af var 

sú að konur væru viðkvæmar og tengdar náttúrunni, of viðkvæmar til að fremja afbrot og 

undir valdi feðraveldisins. Fara verður þó gætilega, því alls ekki eru allar konur undirskipaðar 

vegna kyns síns (Walby, 1997, bls. 20). Konur voru jafnframt staðsettar á innra sviði 

samfélagsins eins og mannfræðingar hafa bent á.  

Rannsóknir mannfræðinga snúast um fólk, líf þess og tilvist. Kenningar eru notaðar til að 

rýna í þennan veruhátt, skilja hann, þýða á milli menningaheima og bera saman. Þannig 

fléttast vettvangsvinna og samanburður inn í rannsóknir þeirra. Mannfræðingur staðsetur sig 

þar sem vettvangurinn er og vill með því reyna að skilja hugsanagang fólksins sem skrifað er 

um (Barnard, 2000). Hugmyndafræði þessari verður beitt í næsta áfanga ritgerðarinnar, kafla 

þrjú, en þar verður fjallað um jaðarhópa kvenna sem eru haldnar fíknsjúkdómi. 



  

22 

3 Jaðarinn  

Hvað þýðir það að vera hluti af jaðarhópi eða utangarðs? Í þessum kafla verður sjónum beint 

að því, en fyrst er fjallað aðeins um skilgreiningu hópsins. 

Mannfræðingurinn, Helga Þórey Björnsdóttir (2004) sem hefur rannsakað hóp 

utangarðsfólks segir að heimilislaust fólk tilheyri valdalitlum hópi sem hafi ekki skilgreint 

hlutverk innan samfélagsins. Þannig er orðræðan eins og fólkið, andlitslaus massi sem flestir 

vita af, fáir tala um og enn færri virðast kæra sig um að sjá þennan hóp samfélagsins. 

Flokkunin, utangarðs eða jaðarfólk er svo til að auka enn frekar áherslu á stöðu 

einstaklinganna sem slíkra og draga fram ófullkomleika þeirra, í stað þess að sjá 

einstaklinginn og þær skelfilegu niðurlægjandi aðstæður sem hann býr við (2004). 

Í skýrslu Félagsmálaráðuneytisins frá 2005 eru slíkir hópar skilgreindir sem svo, að til 

þeirra heyri heimilislausir karlmenn milli þrítugs og fimmtugs. Einhleypir, margir hverjir 

einstæðingar, sem oft á tíðum glíma við alvarlegan heilsubrest og/eða ofneyslu áfengis- og 

fíkniefna. Þannig eru húsnæðislausir, fyrst og fremst fólk götunnar í augum annarra borgara. 

Skýring á því að konur eru í miklum minnihluta þeirra sem teljast húsnæðislausir, kann að 

vera sú, að einstaka kona leysir húsnæðisleysi sitt, með því að bjóða líkama sinn hverjum 

þeim sem á móti veitir henni húsaskjól (2005), þetta á einnig við um karlmenn (Bryndís Björk 

Ásgeirsdóttir, 2003, bls. 27).  

Skýrsla Félagsmálaráðuneytisins (2005) byggir á greinargóðum upplýsingum
2
 en til 

hópsins teljast einstaklingar; sem eru húsnæðislausir, hafa ekki aðgang að hefðbundnu 

húsnæði, hafa ekki samastað að staðaldri og gista þar sem kostur er á hverja nótt, þar með 

talið í gistiskýli, gistiheimili eða inni á öðru fólki. Þeir tilheyra einnig þessum hópi, 

einstaklingar sem eru að koma úr tímabundnu húsaskjóli, til dæmis fangelsi eða 

vímuefnameðferð. Fjöldi þeirra sem tilheyra jaðarhópi virðist vera nokkuð á reiki, enda erfitt 

að skilgreina mörkin þar sem skilgreining orðsins liggur oft hjá einstaklingunum sjálfum. Það 

sem þó má glöggt sjá er að flest allir, það er bæði konur og karlar, sem teljast til hópsins eru í 

bágri félagslegri stöðu, neyta áfengis og/eða fíkniefna í miklu magni og oft fylgja geðrænir 

kvillar (2005). Ólíklegt er að einstaklingar velji sér þessar aðstæður eða umhverfi að 

ástæðulausu.  

 

                                                      
2
 Frá lögreglunni, félagsþjónustum í Reykjavík (nú Velferðarsviði Reykjavíkurborgar), Kópavogi og 

Hafnarfirði og reynslu lækna á læknavaktinni í Reykjavík sem sinnt hafa útköllum.  

3.1 Konur á jaðrinum 

Það hefur lengi fylgt mannkyninu að flokka fólk í ákveðna hópa og raða því í röð, þar sem 

þeir sem eru efnaðastir og auðugastir af völdum og veraldlegum gæðum eru efstir. Algengt er 

að á toppnum í þessari röðun sé hvítur gagnkynhneigður karlmaður. Neðstir í röðinni eru 

síðan þeir sem minnst eiga og minnst mega sín í samfélaginu eins og til að mynda 

heimilislausir, fíklar og geðsjúkir. Mannfræðingurinn Arjun Appadurai (1986) skrifar um 

þessa flokkun og segir hann mannfræðinga gjarnan fjalla um „hina“ (e. others). Hann bendir á 

að mannfræðingar eigi að taka afstöðu, því menningarlegur fjölbreytileiki sé alltaf til staðar 

og veruháttur sem skilgreini rými og stað því nauðsynlegur. Segir hann rétt að aðrir eru meira 

aðrir en aðrir (e. others) eins og til dæmis jaðarfólk. Hver menningarkimi á sitt rými en ekki 

er gert ráð fyrir að fólk lendi á milli rýma og má skilgreina þá einstaklinga sem tilheyra 

þessum jaðarhóp sem „hina“ (1986, bls. 356-361). Til að lesandi átti sig á stöðu fólks í 

jaðarhópi samfélags og hvernig lífi þess er háttað, munu verða tekin dæmi úr 

vettvangsrannsóknum og sýnt fram á hvernig raunveruleiki þessa hóps er.  

Mannfræðingurinn Joanne Passaro (1996) gerði vettvangsrannsókn á heimilislausu fólki í 

New York í Bandaríkjunum, yfir þriggja ára tímabil. Segir hún frá upplifun sinni og tengslum 

við konur og karla sem hún kynntist í því ferli. Það sem kom Passaro verulega á óvart, var 

hvað konur gátu falið sig vel inni í þessum menningarkima
3
. Þær breyttu jafnvel klæðaburði 

sínum, voru til dæmis í fötum betlarans á daginn, en á kvöldin og nóttunni klæddust þær 

karlmannlegri fötum, markvisst til að verja sig fyrir kynferðislegu ofbeldi, nauðgun eða 

athlægi. Flestar kvennanna voru að flýja heimilisofbeldi, kynferðislega misnotkun, jafnvel 

hvoru tveggja og áfengis- eða fíkniefna misnotkun maka eða foreldris/foreldra. Bæði 

konurnar og karlarnir sem Passaro tók viðtöl við, voru öll í þessum aðstæðum, sem þau töldu 

tímabundnar, þangað til að eitthvað annað betra tæki við, eins og vinna eða breyttar aðstæður 

á heimilisástandi. Lífið var barátta um sjálfstæði, sjálfsvirðingu og bætt lífsskilyrði (1996). 

Þannig er nokkuð ljóst af þessum frásögnum að enginn vill vera heimilislaus, skilgreindur í 

hóp jaðarsins.  

Annar mannfræðingur Philippe Bourgois (2002) gerði sína rannsókn á meðal krakk
4
 

sölumanna í austur Harlem, New York í Bandaríkjunum, þar sem hann dvaldi meðal 

sölumannanna og upplifði átök, fátækt og mikla fíkniefnaneyslu. Hann segir að 

                                                      
3
 Menningarkimi er hópur eða hópar fólks, sem að einhverju eða öllu leyti hegðar sér öðruvísi en 

meirihluti íbúa samfélags og hafa búið sér til eigin gildi og viðmið sem eru ólík því sem viðgengst í 

samfélaginu (Garðar Gíslason, 1997 bls. 197).  
4
 Krakk er ólöglegt fíkniefni.  



  

24 

þátttökuathugun mannfræðinga sé nauðsynleg til að skilningur fáist á viðfangsefningu. Þetta 

er harður heimur og þarf rannsakandinn að setja sig í fótspor fólksins sem glímir við fátækt og 

berst fyrir lífi sínu alla daga. Bourgois segir að það sé miklu erfiðara að afnema 

menningarlega fátækt, heldur en að lækna fátæktina sjálfa og mannfræðingar eigi að nota 

fræðigreinina og rannsóknir sínar til að koma með tillögur um aðstoð, til dæmis fyrir 

utangarðsfólk varðandi húsaskjól, vinnu, fæði og læknisaðstoð. Fyrsta skrefið sé þó á 

grundvelli siðferðilegra aðgerða og hjá þeim sem valdið hafa (2002).  

Hvað er að tilheyra hópi og hver fær inngöngu í hópinn? Sjálfsmynd og sjálfsvirðing 

einstaklings ræðst mikið af þeim hóp sem hann skilgreinir sig í og telst til (Jackson, 2008). 

Sýn hans á tilveru sína og stöðu í samfélaginu er mikilvæg. Mannfræðingurinn Helga Þórey 

Björnsdóttir (2004) hefur með rannsóknum sínum leitast við að skilja og greina það fólk sem 

telst til jaðarhópa samfélagsins og hvernig daglegum samskiptum við umhverfið sé háttað. 

Helga segir að jákvæð sjálfsmynd sé hverjum og einum mikilvægt veganesti og undirstaða 

farsældar í samfélagi manna og telur að jaðarstaða heimilislausra takmarki þá möguleika sem 

þeir hafi til að breyta lífi sínu og umhverfi. Fjölmiðlar gera oft aðstæðum heimilislausra skil, 

en ná samt ekki að kynna áheyrendum og lesendum í raun, hver veruleiki fólksins er og 

notkun hugtaka eins og ólánsmaður eða utangarðsmaður og það að hópurinn sé skilgreindur 

sem ógæfufólk, undirstrikar stöðu þessa fólks í samfélaginu (2004). Það sem kemur á óvart er 

að aðstæður heimilislausa á Íslandi samkvæmt Helgu og frásögn Passaro og Bourgois eru 

keimlíkar þó um ólík menningarsvæði sé að ræða.  

Í þessu samhengi má benda á að Axel Honneth (1995) félagsfræðingur, skiptir 

vanvirðingu okkar við sjálfið upp í þrjá flokka: Sú fyrsta og alvarlegasta, er líkamleg 

niðurlæging sem byggist á því að einstaklingur hafi ekki lengur stjórn á og yfir eigin líkama, 

þá hættir einstaklingurinn að treysta heiminum og missir trúna á sjálfum sér. Þetta er hin 

algera niðurlæging og skaðar bæði andlega og líkamlega sjálfsmynd manneskjunnar. Í öðru 

lagi, þau kerfisbundnu skilaboð sem einstaklingur fær, um útilokun frá vissum réttindum 

þjóðfélags, að hann hafi ekki það sem þarf til að taka siðferðislegar ákvarðanir, jafnt á við 

aðra þjóðfélagsþegna. Í þriðja og síðasta lagi, er það hin félagslega niðurlæging sem valdið 

getur vansæmd, þar sem einstaklingurinn er ekki viðurkenndur sem fullgildur þjóðfélagsþegn, 

vegna kynferðis, lífstíls, menningar og raunar öllu sem valdið getur slíkri vansæmd. Það að 

vera félagslega niðurlægður sviptir einstaklinginn tækifærum til að öðlast félagslegt gildi. 

Honneth segir allar þessar afleiðingar vera sálrænar og félagslega útilokun, því mikil 

viðurkenning frá öðrum er nauðsynleg til að viðhalda sjálfsmynd okkar. Að sama skapi veiti 

ást, ásamt réttindum og samkennd, okkur sjálfsvirðingu. Beri okkur því skylda til að tryggja 

öllum þjóðfélagsþegnum slíka vernd. Þannig tengjast sjálfsvirðing, sæmd og andstaða 

sterkum böndum (1995). Fíkniefni eru ólögleg í okkar samfélagi en fíkn þekkist í öllum 

þjóðfélagshópum og fer ekki í manngreinarálit (Helgi Gunnlaugsson, 2008). Þetta verður 

skoðað nánar í næsta kafla og einnig hver ábyrgð einstaklingsins er á samveruleika sínum.  

 

3.2 Fíkn og fíkniefni.  

Mannfólkið hefur frá örófi alda notað ýmiskonar efni til að breyta líðan sinni, hugarástandi 

eða til að lina þjáningar sínar. Í vísindaskrifum allt fram á 18. öld var fíknarhugtakið nærri því 

óþekkt en í upphafi 19. aldar hefst þróun fíknarhugtaksins í læknisfræðinni, aðallega í ritum, 

en þar með var lagður grunnur að skilgreiningu á sjúkdómnum áfengissýki. Í fræðiritum í lok 

19. aldar fara að birtast svipaðar skilgreiningar á vímuefnasýki. Í kringum árið 1960 eru 

fíknsjúkdómar orðnir einn hluti af flokkunar- og greiningarkerfum geðlæknisfræðinnar. Þó er 

enn lítill gaumur gefinn að félagslegum, sálarlegum eða líkamlegum afleiðingum langvarandi 

vímuefnaneyslu. Tóbak og áfengi eru efni sem eru samofin menningu flestra þjóða heims og 

flest þeirra samfélaga verða fyrir nokkrum skaða vegna þeirra, það er heilsufarslegra og 

samfélagslegra afleiðinga notkunarinnar. Regluleg notkun á áfengi og vímuefnum getur leitt 

til fíknar. Enn þann dag í dag eru heilbrigðisstéttir ekki á einu máli um eðli og orsakir 

vímuefnasjúkdóma. Það eru því ekki allir sammála um hvernig skilgreina á fíkn (e. craving). 

Það líkan sem nú er ráðandi um þróun vímuefnafíknar er lífsálfélagslegt (e. biopsychosocial) 

en með því er gert ráð fyrir að þættir úr umhverfinu hafi áhrif ásamt lífeðlisfræði- og 

sálfélagslegum erfðaþáttum. Langvarandi neysla þarf því að hafa átt sér stað til að ánetjast og 

hefur neyslan þannig áhrif á starfsemi heilans. Orðræðan í samfélaginu býður þó upp á að 

lýsingin á fíknar hugtakinu sé stjórnleysi, árátta og þráhyggja, slík hegðun heltekur hugsanir 

og atferli og dregur þannig athyglina frá öllu öðru í lífi einstaklingsins. Þörfin á að svala 

fíkninni verður óviðráðanleg og því finnur einstaklingurinn fyrir andlegri og líkamlegri 

vanlíðan ef hann stundar ekki tiltekna hegðun. Þannig verða samskipti einstaklinga í fíkn ekki 

eðlileg, hvorki líkamlega né andlega og er geta þeirra til að vera þátttakendur í samfélaginu 

þannig skert (Helga Sif Friðjónsdóttir, 2009).  

Afbrotafræðingurinn Helgi Gunnlaugsson (2000) bendir á að fíkniefnavandinn hafi í 

flestum samfélögum, líka hér á Íslandi, birst með hvað verstum hætti á meðal undirmálshópa 

samfélagsins og telur hann að lögleiðing fíkniefna mundi ekki minnka vandann. Segir hann 

ennfremur að ef yfirvöld vilji í raun og veru leitast við að uppræta vandann, sé eðlilegast að 

fara beint í rætur hans; sem er félags- og efnahagslegur veruleiki jaðarhópa samfélagsins. 

Þetta sé flókið og vandmeðfarið mál, það krefjist pólitísks vilja og samfélagslegrar samstöðu 

og sé alls ekki sjálfgefið á tímum markaðslausna í þjóðfélagsmálum og kröfum um aukna 

ábyrgð einstaklingsins á sjálfum sér (2000). Rannsóknir hafa sýnt fram á að misnotkun sterkra 

fíkniefna eins og þeirra sem fólk sprautar sig með í æð, á sér þó aðallega stað hjá því fólki 

sem stendur höllum fæti félags- og persónulega. Neysla fíkniefna er vandamál, eins og sýnt 

hefur verið fram á. Vandamálið er stórt og nær bæði til félags- og heilbrigðisvandamála. Því 

ætti að taka á þessum málum, með áðurnefndum hætti. Langt leiddir fíklar eigi ekki að þurfa 

að fela sig í undirheimum fíkniefnanna, heldur ættu þeir að geta leitað sér aðstoðar óhræddir 

innan samfélagsins til að vinna bug á vanda sínum. Neysla fíkniefna og varsla á þeim er víðast 

hvar refsiverð og þar af leiðandi lendir fjöldi fólks sem neytir efnanna, í höndum 

réttarvörslukerfisins. Með því að gera meðferð fíkniefna að glæp skapast sú hætta að þeir sem 

þeirra neyta eða hafa þau í vörslu sinni verði ýtt út í jaðar samfélagsins. Fólk, jafnvel ungt 

fólk, sem verður uppvíst að því að neyta eða hafa í fórum sínum ólögleg vímuefni, er þannig 

gert að glæpamönnum með öllum þeim neikvæðu stimplunaráhrifum sem það getur haft í för 

með sér. Samkvæmt viðhorfskönnunum er því ljóst að flestir Íslendingar álíta að 

fíkniefnaneysla sé talin vera alvarlegasta vandamálið sem við Íslendingar eigum við að stríða 

(Helgi Gunnlaugsson, 2008). Næst verður fjallað um afbrot kvenna en konur urðu ekki 

sýnilegar í afbrotum fyrr en með aukinni baráttu til jafnréttis við karlmenn í samfélaginu. Eins 

og áður er vikið að í ritgerðinni er verið að beina sjónum að veruleika Vestursins.  

 

3.3 Afbrot kvenna   

Til að skoða veruleika kvenna í afbrotum verður notast við dæmi úr íslensku samfélagi og 

sýnt fram á að neysla fíkniefna eykur sýnileika kvenna í afbrotum innan samfélagsins. 

Það að konur séu aldar upp við meira félagslegt aðhald og ábyrgð en karlmenn, er í 

grófum dráttum sú skýring sem gefin er fyrir ólíkri félagslegri stöðu kynjanna. 

Afbrotafræðingurinn John Hagan (1987) hefur til dæmis bent á að stúlkur hafi ávallt verið 

undir nákvæmara eftirliti foreldra í uppeldinu en drengir og þá sérstaklega mæðranna. Þetta 

mótast af því að frávikshegðun þeirra, eins og vímuefnaneysla og afbrot, er ekki æskileg í 

samfélaginu. Stúlkur eru aldar upp við að þeirra bíði móðurhlutverk og umönnun fjölskyldu, 

nokkuð sem heldur aftur af þeim í umhverfinu. Þannig hafi þetta gengið kynslóða á milli og 

viðhaldið sjálfu sér. Á hinn bóginn sé uppeldi drengja mun frjálslegra og frávikshegðun þeirra 

viðurkenndari af samfélaginu. Sé þetta raunin má eins gera ráð fyrir því að þær stúlkur sem fá 

ekki þetta aðhald í æsku eða verða af því af einhverjum ástæðum, séu þar með orðnar líklegri 

til þess að taka upp neikvætt líferni. Hins vegar hefur samfélagið móttekið þau skilaboð út frá 

uppeldislegu sjónarmiði, að stúlkur eigi ekki að sýna neikvæða hegðun. Slík skilaboð geta 

valdið stúlkum meiri togstreitu og vanda, gjarnan faldari og bældari en ef karlmenn eiga í 

hlut. Því eiga þær erfiðara uppdráttar og verða jafnvel fyrir meiri félagslegri einangrun. 

Þannig mætti þá einnig áætla að ef kynin fara að nálgast hvort annað meira í uppeldi og á 

öðrum félagslegum sviðum, að þá megi spá því að í framtíðinni verði fleiri konur á 

afbrotamarkaðnum, eins og á öðrum markaði og þær þá einnig meðhöndlaðar til jafns við 

karlmenn. Það mætti snúa þessu við og segja að þegar uppeldi drengja fer að verða líkara 

uppeldi stúlkna þá muni neikvæð frávikshegðun minnka í samfélaginu. Ein skýring á því af 

hverju konur eru minna sýnilegar í afbrotum en karlmenn, er eins og rannsóknir hafa sýnt  

fram á, félagsleg staða kynjanna, þar sem stúlkur alast upp við meira félagslegt aðhald í æsku 

en drengir og það heldur aftur af þeim í samfélaginu (Margrét Sæmundsdóttir, 2005).  

Innan afbrotafræðinnar eru afbrot kvenna tiltölulega nýtt viðfangsefni. Þeir glæpir sem 

konur fremja, eru yfirleitt flokkuð sem minni háttar brot, það eru auðgunarbrot eins og 

fjárdráttur, þjófnaðir og skjalafals. Karlar eru hins vegar ráðandi í ofbeldisglæpum og meiri 

háttar auðgunarbrotum svo ekki sé minnst á viðskipta- og pólitíska glæpi. Er því hægt að 

segja að karlar hafi verið ráðandi á þessum markaði og konur hafa lítið komið þar við sögu. 

Talið var að afbrot kvenna mundu aukast, með aukinni þátttöku þeirra á vinnumarkaði en sú 

hefur ekki orðið raunin. Staða karla á vinnumarkaði og ólík hlutverk kynjanna er líkleg 

ástæða, þó svo að ekki sé endilega um meðvitaðan  mismun að ræða, í garð kvenna, heldur 

ákveðnar félagssögulegar forsendur (Helgi Gunnlaugsson, 2000). 

Eins og fram hefur komið er félagsleg staða afbrotakvenna afar slæm, en það fæðist 

enginn fíkill, vændiskona eða húsmóðir. Einstaklingurinn verður það sem hann áskapar sér og 

það sem umhverfi hans býður upp á. Hér verður einnig að taka mið af gerandahæfni (e. 

agency) einstaklings og ábyrgð hans á sjálfum sér (Jackson, 2008). Þannig má áætla að 

stúlkur lendi síður í afbrotum, ef félagsmótun þeirra, það er samskipti við foreldra, vini og 

skóla, allt frá æsku og fram yfir unglingsárin hafi verið í lagi og jákvæðar hugmyndir þeirra 

um sjálfar sig og líkama sinn styrktar. Konur urðu fyrst sýnilegar í afbrotum, eftir að 

fíkniefnanotkun þeirra jókst til muna og fleiri konur lentu á framabraut afbrota, það er urðu 

síbrotamenn (Helgi Gunnlaugsson, 2008). Eins og komið hefur fram hér að ofan, eru konur 

ekki mjög sýnilegar í afbrotum sínum en afbrot kvenna, sérstaklega þeirra sem eiga við 

fíkniefnavandamál að stríða, eru þó að verða sýnilegri í íslensku samfélagi.  

Foucault leggur áherslu á hve gífurlegt vald fjölmiðlar og aðrir miðlar hafa í krafti 

orðræðunnar og aðstöðunnar til að láta í sér heyra (McGee og Warms, 2008). Þessum 

ummælum Foucault til styrkingar verður tekið dæmi um afbrot úr íslenskum raunveruleika og 

sýnt meðal annars hvernig orðræðan um afbrot íslenskra stúlkna í Tékklandi birtist í 

fjölmiðlum.  

Í frétt Ríkissjónvarpsins 12. nóvember 2012 var sagt frá misheppnaðri tilraun til 

innflutnings á kókaíni til Tékklands. Tvær átján ára íslenskar stúlkur voru viðriðnar þessa 

tilraun og hafa setið síðan, í gæsluvarðhaldi í Tékkland. Össur Skarphéðinsson þáverandi 

utanríkisráðherra segir að þær séu fórnarlömb, Pétur Broddason forstöðumaður 

meðferðarheimilisins að Laugalandi, tekur í sama streng og segir stúlkurnar fórnarlömb 

skipulagðrar glæpastarfsemi (Ríkisútvarpið-sjónvarp, 2012). Af þessum ummælum má því 

ætla að stúlkurnar hafi verið á valdi glæpagengis. Er það vegna þess hve ungar þær voru eða 

vegna þess að erfitt er að trúa því að ungar stúlkur séu í afbrotum? Það er einnig talað um að 

þær séu fórnarlömb og má þá gera ráð fyrir því að gerendahæfni (e. agency) þeirra hafi verið 

lítil eða engin.  

Í DV 3. desember 2013 er viðtal við stúlkurnar tvær, þar sem þær sitja í fangelsi í 

Tékklandi fyrir að gera tilraun til að smygla þremur kílóum af kókaíni til landsins. Þar kemur 

fram, að þær hafa viljað hætta við smyglið, þegar hlutirnir fóru að fara úrskeiðis, en höfðu 

ekki kjark til þess því þeim hafi verið hótað og fannst þá betra að klára verkið en að eiga yfir 

höfði sér það sem í hótununum fólst (María Elínardóttir, 2013).  

Öll hegðun er lærð og lærist hún einungis í samskiptum við aðra (Garðar Gíslason, 2000). 

Edwin Sutherland félagsfræðingur setti fram kenningu í kringum 1940 um frávik, en hann 

kallaði kenninguna, menningarlegt arfgengi frávika. Með því á hann við að hegðun fari eftir 

félagslegum tengslum einstaklings við þá einstaklinga sem skapa fordæmin. Þannig að ef 

einstaklingur er í hópi sem sýnir frávikshegðun, þá er hann líklegur til að hegða sér á sama 

hátt. Hann gerði rannsókn á neyslu áfengis og eiturlyfja meðal ungs fólks í Bandaríkjunum. 

Komst hann að því að sterk tengsl voru á milli áfengis- og eiturlyfjaneyslu og þeirra viðhorfa 

sem ríktu innan vinahópsins til neyslunnar. Hann setti fram tilgátu, um ungt fólk sem leiðist út 

á braut afbrota, vegna þess að félagahópurinn hrósar og umbunar einstaklingnum fyrir þá 

hegðun og skilgreinir frávikið sem jákvætt. Einstaklingurinn heyrir þannig innan 

félagahópsins fleiri jákvæðar en neikvæðar athugasemdir um frávikshegðunina (Garðar 

Gíslason, 2000).  

Í viðtalinu við stúlkurnar í Tékklandi, kemur fram að önnur stúlknanna hefur mátt þola 

margt misjafnt á sínum uppvaxtarárum og hin stúlkan tók að sér flutninginn á efnunum til að 

komast út úr fjárhagsvanda sem hún var komin í, en höfuðpararnir (sic.) ganga lausir (María 

Elínardóttir, 2013). Við lestur greinarinnar, kemur í ljós að þessi ákvörðun um flutning 

efnanna, er algjörlega þeirra sjálfra og þá spurning hvort þær séu leiksoppar glæpahrings, þó 

svo að þær hafi ekki skipulagt flutninginn, eða hvort þær beri fulla ábyrgð á eigin athöfnum 

og tilvist? 

Af þessu má áætla, að félagsleg staða þeirra hafi ýtt þeim út verknaðinn og leitt þær út í 

þetta afbrot. Helgi Gunnlaugsson (2008) segir, að í dag sé svo til eingöngu hægt að skoða 

brotaferil hjá þeim konum sem hafa ílengst í fíkniefnaneyslu (2008). Í viðtali við fréttamann 

Ríkissjónvarpsins þann 12. nóvember 2012, segja feður stúlknanna frá því, að þær hafi báðar 

byrjað mjög ungar í fíkniefnaneyslu og leiðst út í afbrot. Báðar stúlkurnar hafa farið í 

meðferð. Óska feðurnir eftir því að þær verði framseldar til Íslands, til að afplána dóma sína 

og þannig fengið stuðning frá fjölskyldum sínum (Ríkissjónvarpið, 2012).  

Dómur var kveðinn upp í máli stúlknanna í nóvember 2013, og þær dæmdar í sjö og sjö 

og hálfs árs fangelsi fyrir brot sín. Fjölmiðlamaðurinn Jóhannes Kr. Kristjánsson segir í 

viðtali við fréttamann Pressunar þann 16. nóvember 2013, að fólk sé fljótt að dæma, einkum í 

málum sem þessum, enda brot stúlknanna alvarleg, en hann leggur áherslu á að þær eru enn 

börn. Eitthvað hefur verið um að stúlkur hafi verið dæmdar í ummælakerfum fjölmiðlanna, og 

gefið í skyn að þær verði að vera reiðubúnar til að taka afleiðingum gjörða sinna, en Jóhannes 

segir að það megi ekki gleymast, að stúlkurnar séu fórnarlömb í þessu máli. Stúlkurnar séu 

með brotna sjálfsmynd og hafi upplifað hryllilega hluti í heimi neyslunnar, sem er þeirra 

veruleiki og  eina leiðin til að höndla hann, sé að dópa og deyfa þannig tilfinningar sínar. Þær 

selji sig fyrir dóp og þær séu einnig seldar til manna, sem eru háttsettir í undirheimunum. Í 

dópheiminum gangi þær á milli fullorðinna karlmanna, sem kalla þær „pokahórur“, þeim sé 

síðan hent út þegar þeir hafa fundið sér ný fórnarlömb og þá standi þær eftir einar, orðnar 

fíklar og gamli heilbrigði félagahópurinn horfinn þeim (Pressan, 2013, 16. nóvember ).  

Þó að Íslendingar hafi auknar áhyggjur af afbrotum, þá hafa rannsóknir sýnt að vaxandi 

meirihluti fólks telur refsingar á Íslandi, almennt of vægar. Dómar hafa þó verið að þyngjast, 

sérstaklega dómar sem tengjast fíkniefnamálum (Helgi Gunnlaugsson, 2000, bls. 63). Sunna 

Karen Sigurþórsdóttir skrifar frétt þann 25. febrúar 2014, um að dómurinn yfir stúlkunum í 

Prag, hafi verið styttur. Þórir Gunnarsson aðalræðismaður Íslands í Tékklandi, segir að 

dómarinn hafi tekið tillit til þess hve ungar þær eru og ekki gert sér grein fyrir því hvað þær 

voru að gera, var þessi dómari tillitsamari en fyrri dómarinn. Stúlkurnar sem er tvítugar, 

áfrýjuðu fyrri dómnum og nú liggur endanlegur dómur fyrir. Afplánun hófst strax við 

handtöku og munu þær vera vistaðar í sama fangelsi, eftir að seinni dómurinn var kveðinn upp 

(Sunna Karen Sigurþórsdóttir, 2014). 

Það má samt ekki gleymast, að félagsleg staða stúlknanna er sú að þær eiga báðar 

brotaferil að baki og styður þetta mál það sem áður hefur komið fram um félagslega stöðu 

kvenna í afbrotum, að hún afmarkast við fíkniefnaneyslu. Má þá velta því fyrir sér, hvort þær 

séu undir hælnum á þeim sem völdin hafa innan glæpagengis og þar með vald yfir lífi þeirra. 

Fóru þær þessa ferð nauðbeygðar, eða af fúsum og frjálsum vilja og sköpuðu með því sína 

eigin tilvist? Hreinskilin frásögn Jóhannesar er átakanleg, en hann þekkir vel til 

undirheimanna, sjálfur missti hann dóttur sína, en hún hafði villst af leið, og átti ekki 

afturkvæmt, frá þeim hrikalega stað sem dópheimurinn er. Jóhannes nefnir einnig, að nú sitji 

þessir fullorðnu einstaklingar sem fórnuðu tveimur 18 ára stelpum, brosandi með milljónir í 

kringum sig (Pressan, 2013, 16. nóvember ).  

Ef samfélag er skoðað út frá rými og tilvist, frá mannfræðilegu sjónarhorni, hjálpar það til 

við að sjá ójöfnuðinn sem ríkir milli manna og getur sú sýn hjálpað til við að takast á við þau 

vandamál sem tengjast því að lifa í margbrotnu samfélagi, getur það sjónarhorn dregið fram 

bæði jákvæðar og neikvæðar hliðar á samfélaginu (Jackson, 2008). Lögin eru oft höll undir þá 

sem hafa sterkari þjóðfélagsstöðu og má þar nefna afbrot í ljósi stéttaátaka, einkum borið 

saman við harðar refsingar, fyrir til dæmis innbrot og þjófnaði, svokallaða strætisglæpi. 

Einnig eru skilgreiningar á strætisglæpum nákvæmari, á meðan skilgreiningar afbrota vel 

settu hópa samfélagsins eru ekki jafn augljósar og því erfiðara að lögsækja þá fyrir glæpi. 

Samkvæmt lagaheimildum, er því auðveldara að dæma þessi áþreifanlegu afbrot, eins og að 

stela sjónvarpi, en þegar hvítflibbar stela milljónum, þá eru til rýmri heimildir til að skjóta 

þeim undan lögunum (Helgi Gunnlaugsson, 2008).  

Hvað gerir stúlka ekki til að fá fíkn sinni svalað? Konur í neyslu fíkniefna eru tilbúnar til 

að gerast burðardýr efnanna, bæði til losa sig undan skuldum og til að eignast pening. Í næsta 

kafla er komið að því að skoða hóp kvenna sem stundar vændi sér til lífsviðurværis og/eða til 

að standa straum af fíkniefnaneyslu sinni.  

4 Vændi  

Það þurfa allir að sjá sér farborða með einum eða öðrum hætti og fíkniefnaneytendur þurfa 

mikið fjármagn til að fjármagna neyslu sína. Afbrot eru algeng leið til að verða sér út um fé 

eða greiða með þeim fíkniefnaskuldir sínar. Sumar stúlkur sjá fyrir sér með vændi, aðrar 

gerast burðardýr
5
. Hér skoðum við eingöngu konur sem stunda vændi, þó svo að karlmenn 

geti líka stundað vændi.  

Vændi þarfnast að minnsta kosti tveggja einstaklinga, þar sem annar kaupir og hinn selur. 

Vændi er, þegar viðskipti á kynmökum eru fyrir peninga, vímuefni eða greiða. Þessi 

skilgreining kemur fram í skýrslunni „Vændi á Íslandi og félagslegt umhverfi“. Ennfremur 

kemur þar fram að það sé þekkt innan lögreglunnar að vændi sé stundað í heimahúsum 

(Bryndís Björk Ásgeirsdóttir, Hólmfríður Lydía Ellertsdóttir, Inga Dóra Sigfúsdóttir, 2001). 

Vændi hefur nokkrar birtingarmyndir eins og kemur fram í skýrslunni „Vændi og mansal á 

Íslandi“ en þar eru skilgreindar tegundir vændis, það er skipulagt vændi og vændi sem er 

auglýst í smáauglýsingum dagblaðanna og ungt fólk í vímuefnaneyslu. Einnig er vitað að 

netið er líka notað sem vændissölustaður (Gísli Hrafn Atlason og Katrín Anna 

Guðmundsdóttir, 2008). Þannig að það eru ekki eingöngur þær konur sem eru sýnilegar á 

götunum, sem stunda vændi, heldur er vændi einnig falið innan veggja heimila.  

4.1 Kyngreinanleg tölfræði   

Ef jafnréttislög frá árinu 2008 eru skoðuð, kemur fram að markmið laganna er, að koma á og 

viðhalda jafnrétti og jöfnum tækifærum kynjanna og jafna þannig stöðu þeirra, á öllum 

sviðum samfélagsins (Alþingi, e.d.). Það er athyglisvert að í skýrslu Ríkislögreglustjóra frá 

2011, að þessum lagabálk er ekki fylgt eftir, það er að segja, að greina tölfræðiupplýsingar 

eftir kyni. Samkvæmt þessari skýrslu hefur vændisbrotum fjölgað sem nemur 236%. 

Aukningin er útskýrð með breyttu lagaákvæði um bann við kaupum á vændi frá 2009. Einnig 

segir í skýrslunni, að hafa verði í huga að brot þessi hafi verið fá og því munar hlutfallslega 

mikið um allar breytingar (Ríkislögreglustjóri, 2011). Í skýrslunni kemur ekki fram hvort það 

eru karlar eða konur sem valda aukningunni á vændi um 236%. Ennfremur ef skoðuð er 

tölfræði fíkniefnabrota úr sömu skýrslu, kemur fram að fíkniefnabrotum hefur fjölgað frá 

2009 til 2010, en brotin voru 1.537 á árinu 2010, en 1.327 árið á undan. Síðan þegar fjöldi 

brota á árinu 2010, er borinn saman við meðaltal áranna 2007 til 2009, má sjá að brotunum 

hefur fækkað um 51 eða um 3%, og að brotum sem falla undir framleiðslu fíkniefna hafi 

                                                      
5
 Burðardýr fíkniefna, það er að fá ákveðna umbun fyrir að flytja fíkniefni frá einum stað til annars.  

fjölgað (Ríkislögreglustjóri, 2011). Hér kemur hvergi fram, hver sé hlutur karla eða kvenna, 

svo velta má fyrir sér hvort ræktun fíkniefna hafi aukist, af því að konur eru svo góðar í 

ræktun og umhirðu blóma og hafa til skrauts á heimilum sínum. Hér er greinilega um brot á 

jafnréttislögum að ræða, karlkyninu til þægindaauka og eins það að konur eru hafðar með í 

vændiskaupaaukningunni, svo ekki þarf að sjást svart á hvítu hve margir karlmenn kaupa 

vændi.  

Stigveldi er í öllum samfélögum og greinir það oft íbúa samfélagsins í „hina“ eins og 

þegar hefur komið fram í þessari ritgerð. Benda má á rannsókn sem gerð var í Bandaríkjunum, 

á fullorðnum konum sem stunduðu vændi og sýnt var fram á að fjöldi kvennanna, byrjaði að 

stunda vændi á barnsaldri. Mimi H. Silbert og Ayala M. Pines (1983) gerðu rannsókn í San 

Francisco, á konum sem stunduðu svokallað götuvændi og komust að því að 70% kvennanna 

sögðu að þær hefðu verið yngri en 21 árs gamlar þegar þær hófu að vinna fyrir sér sem 

vændiskonur, 60% kvennanna staðfestu að þær hefðu verið undir 16 ára aldri, þegar þær 

byrjuðu í vændinu. Hafa þar lendar rannsóknir sýnt að stúlkur sem byrja svo ungar að stunda 

vændi eiga sér oftast sögu um vanrækslu og/eða að foreldrar þeirra eða þær sjálfar eigi eða 

hafi átt við drykkju- eða fíkniefnavandamál að stríða (Barnett, Miller-Perrin og Perrin, 2011, 

bls. 221-222). Í vettvangskönnun Sterk, sem áður er vikið að í ritgerðinni, kemur fram hvernig 

líf og störf kvenna í götuvændi er. Hún lýsir því hve átakanlegt það var, að vera með 

vændiskonunum, sem gengu upp og niður ákveðnar götur borganna hvernig sem viðraði, 

nístingskuldi, grenjandi rigning eða steikjandi hiti. Hér er ekki spurt um það, hvernig veður er, 

heldur peninga, sem eru notaðir til kaupa á fíkniefnum eða nauðsynjavörum fyrir 

fjölskylduna, barn eða börn og stundum kærastann. Flestar stúlkurnar sem Sterk átti í 

samskiptum við, voru fíkniefnaneytendur og höfðu annað hvort orðið það eftir að þær byrjuðu 

að vinna sem vændiskonur eða þær fjármögnuðu fíkniefnakaup sín, með vændinu. Ef þær 

voru með melludólg, þá sáu þær honum oftast fyrir fíkniefnum og fyrir utan það hirti hann af 

þeim peningana sem eftir voru. Líf vændiskvenna í krakkhúsunum var þó enn erfiðara, þær 

voru allar í mikilli neyslu og mundu sumar stúlknanna ekki einu sinni eftir því að hafa talað 

við Sterk, þó svo þær virkuðu eins og allsgáðar. Því varð Sterk að sæta færis, að eiga aftur 

spjall við þær. Fólkið sem vinnur í þessum harða heimi, hvort sem það er vændiskonan eða 

melludólgurinn er fullkomlega meðvitað um þessa jaðarstöðu í lífi sínu og berst fyrir lífinu 

hvern dag og gefur ekkert eftir. Sterk náði góðum tengslum við þann hóp sem hún rannsakaði 

en þetta tók á hana tilfinningalega (2003, bls. 33-45). 

Annað dæmi eru skrif Sigríðar Daggar Auðunsdóttur (2013), þar sem hún ræðir við 

„týndar“ stúlkur, sem svo oft er auglýst eftir í fjölmiðlum landsins. Þar kemur fram, að margar 

þessara stúlkna sjá sér fyrir dópi, fæði og húsnæði, með því að veita, sér miklu eldri 

karlmönnum, aðgang að líkama sínum. Þessum stúlkum, allt niður í fjórtán ára aldur finnst 

þær ekki endilega vera að selja sig, en gera sér þó grein fyrir því að ef þær neita kynlífi, þá 

gæti þeim verið nauðgað eða misþyrmt. Þess verður þó að gæta, að alls ekki allar stúlkur eða 

allir drengir sem auglýst er eftir eru í fíkniefnaneyslu, þau gætu átt við önnur vandamál að 

stríða (2013). Þessi fíkniefnaheimur er harður heimur og við lestur greinarinnar má lesa um 

samveruleika stúlknanna, allt niður í fjórtán ára aldur og hvernig þær sjá tilvist sína. 

Stúlkurnar hafa allar strokið frá heimilum sínum, í lengri eða skemmri tíma. Stúlkurnar líta á 

tilvist sína og hvernig þær svala fíkn sinni, sem sjálfsagðan hlut. Þær gera sér grein fyrir því, 

að í nærumhverfi þeirra er allt leyfilegt, engin takmörk og engar hömlur. Það eina sem skiptir 

máli er næsta víma. Þær stúlkur sem rætt var við, líta ekki á sig sem fíkla, það er bara gaman 

að djamma. Allar höfðu þær stúlkur, sem Sigríður Dögg ræddi við, heyrt um dauðsfall ungrar 

stúlku en hún lést sautján ára gömul af of stórum skammti fíkniefna árið 2010. Ein af 

stúlkunum, sem Sigríður Dögg ræddi við, byrjaði 12 ára í neyslu en hún segir að sér hafi liðið 

illa og hún hafi verið einangruð, vegna eineltis, sem hún varð fyrir í grunnskóla. Þar til hún 

kynntist fíkniefnunum, þá hafi opnast nýr heimur fyrir henni og hún er ekki tilbúin að yfirgefa 

hann, því nú á hún í fyrsta skipti vini. Hún hangir í smá tíma með karlmönnum, sem eru á 

milli þrítugs og fertugs og fær hjá þeim dóp en svo reynir hún að forða sér áður en henni 

verður nauðgað (Sigríður Dögg Auðunsdóttir, 2013).  

Hörður Jóhannesson, aðstoðarlögreglustjóri á höfuðborgarsvæðinu er sammála Pétri 

Broddasyni, sem stýrir meðferðarúrræði fyrir stúlkur, en hann segir að stúlkurnar eigi erfiða 

fortíð, eins og einelti. Hörður segir að félagsleg staða stúlknanna sé eitthvað skrýtin og að 

eitthvað óyndi sé í þessum krökkum, sem geri það að verkum að þau leiðast út í neyslu 

vímuefna. Þegar stúlkurnar séu síðan komnar vel yfir tvítugt, eru þær orðnar svo langt leiddar 

í neyslu, margar hverjar, að þær losna ekki úr viðjum fíknarinnar, hún sé tekin yfir og 

staðreyndin er sú, að stór hluti hópsins deyr, ef þær hætta ekki innan ákveðins tíma (Sigríður 

Dögg Auðunsdóttir, 2013). 

Samkvæmt íslenskum refsilögum frá árinu 2009 er bannað að kaupa vændi á Íslandi. 

Þetta er lagabreyting á almennum hegningarlögum, samþykktum á Alþingi árið 2009. Fram 

kemur í refsilögunum, að vændi sé oftast sprottið af neyð og því sé ekki rétt að refsa 

þolendum vændisins, heldur eigi að refsa þeim sem nýti sér neyð annarra, í kynferðislegum 

tilgangi. Samkvæmt lögum þessum skal sá sem greiðir eða lofar greiðslu eða öðrum ávinningi 

fyrir vændi sæta sektum eða fangelsi allt að einu ári og skiptir þá ekki máli í hvaða formi 

greiðslan er, peningar, áfengi eða fíkniefni, svo eitthvað sé nefnt (Velferðarráðuneytið, 2009). 

Guðrún Jónsdóttir (2012) talskona Stígamóta lætur hafa eftir sér, að menn geti verið 

óhræddir við að kaupa sér vændi á Íslandi, því að lögreglan lyftir ekki putta til að uppræta 

vændi. Guðrún talar um að í vændi sé alltaf ákveðin viðskiptaleynd og að það sé ábatasöm 

glæpastarfsemi að selja vændi en verði að verða sýnileg, til að hægt sé að ná til kaupendanna. 

Þannig verði það þá líka sýnilegt yfirvöldum, ef þau vilja uppræta vændi hér á landi. Guðrún 

tekur fram að allt vændi og klám er ofbeldi gegn konum en það hafi fallið nokkrir dómar í 

vændiskaupum (Guðrún Jónsdóttir, 2012).  

Að framansögðu má sjá að fordóma gagnvart konum, er að finna allt frá dögum 

Aristótelsar, þar sem hann talar um að konur séu kvendýr, af því að þær skorti ákveðinn 

eiginleika. Ef horft ert til fyrirbærafræðinnar, má segja að konan sé gallaða kynið, af því að 

hún sé karlinum í birtingarmynd sinni, ekkert annað en kynvera (Irma Erlingsdóttir og 

Sigríður Þorgeirsdóttir, 1999, bls. 28). Þá má velta því fyrir sér, hvort að karlmenn sem kaupa 

vændi, sjái konu ekki sem konu, heldur sem kvendýr. 

Ef að litið er til þess sem þegar hefur komið fram í þessari ritgerð um félagslega stöðu 

kvenna í fíkn, afbrotum eða vændi og tilvist þeirra í samveruleika samfélagsins, er líka 

spurning hvað er til ráða? Hvað getum við gert og lagt af mörkum, til að bæta líf og lífsgæði 

þessara kvenna. Er skaðaminnkun (e. harm reduction) það sem koma skal? Þetta skoðum við í 

næsta kafla.  

5  Fræðsla og skaðaminnkun eða hvað er til ráða? 

Oft má heyra þá orðræðu í samfélaginu, um þá fordæmingu sem konur verða fyrir sem eiga 

við fíkniefnavandamál að stríða og má gera ráð fyrir, að sú fordæming sé vegna þeirrar 

ímyndar, sem samfélagið hefur af konum. Margt bendir þó til að þessi fordæming sé að 

breytast og konur minna dæmdar, en áður var. Í þessum kafla verður fjallað stuttlega um leiðir 

til forvarna, eins og fræðslu og skaðaminnkun og einnig verður leitast við að skoða hvað er til 

ráða og hvaða úrræði eru þegar til staðar. Hugmyndafræði á skaðaminnkandi nálgun verður 

kynnt og starfsemi Konukots og Frú Ragnheiðar.  

Fordómalaus fræðsla, um skaðsemi allra ávana- og vímuefna, hlýtur að vera markmiðið, 

til að draga úr áhuga á notkun þessara efna. Með forvörnum, þarf að beina athygli unglinga að 

skaðsemi á neyslu áfengis og tóbaks. Miklu máli skiptir hér að ýta undir ábyrgðarkennd 

einstaklings gagnvart eigin lífi og heilsu. Nauðsynlegt er að draga úr áhættuhegðun 

einstaklings, í samvinnu við fjölskyldur þeirra, í stað þess að lýsa stríði á hendur 

einstaklingnum. Lögreglan á Íslandi hefur beitt ýmsum óhefðbundnum aðferðum, til að reyna 

að uppræta þennan vágest, svo sem símahleranir, notkun tálbeitu og upptöku eigna. Þessar 

óhefðbundnu og leynilegu aðgerðir lögreglu hafa jafnan verið heimilaðar af dómstólum og 

réttlættar í ljósi þess hversu alvarlegt málefnið er. Beiting aðferða af þessu tagi, hlýtur þó að 

vekja upp spurningar um réttarríkið og friðhelgi einkalífsins, en viðhorfskannanir sýna hér á 

landi, að meirihluti almennings er hlynntur beitingu svona óhefðbundinna aðferða, í 

baráttunni við fíkniefni. Þrátt fyrir þetta hljótum við að þurfa að staldra við og spyrja okkur 

þeirra spurninga, hvort hér sé ekki um brot á réttindum einstaklinga að ræða, með notkun 

slíkra aðferða og síðast en ekki síst vegna þess að neysla fíkniefna meðal ungs fólks hefur stór 

aukist. Spurning hvort að 21. öldin leiði það ekki í ljós, að þessi málaflokkur eigi heima innan 

stofnana samfélagsins, eins og félags- og heilbrigðisstofnanna en ekki innan refsirammans 

eins og nú er (Helgi Gunnlaugsson, 2008).  

Þá er líka spurning um áherslubreytingar í uppeldi stúlkna, því stúlkur eru aldar upp við 

móðurhlutverkið og umönnun, sem fylgir þeim á mótunarskeiðinu, sem síðan heldur aftur af 

þeim í umhverfinu en þannig hefur þetta flust á milli kynslóða og viðhaldið sjálfu sér. Á hinn 

bóginn, er uppeldi drengja mun frjálslegra og frávikshegðun þeirra viðurkenndari af 

samfélaginu. Ef þetta er raunin, má gera ráð fyrir að þær stúlkur sem fá ekki þetta aðhald í 

æsku, eða missa það af einhverjum ástæðum, séu þar með orðnar líklegri til þess að leiðast út 

í neikvæða hegðun. Samfélagið hefur hins vegar móttekið þau skilaboð, út frá uppeldislegu 

sjónarmiði, að stúlkur eigi ekki að hegða sér á neikvæðan hátt og eiga þær því erfiðara 

uppdráttar og verða jafnvel fyrir meiri félagslegri einangrun. Þannig mætti líka halda því 

fram, að ef kynin fara að nálgast hvort annað meira í uppeldi og á öðrum félagslegum sviðum, 

að þá megi spá því í framtíðinni, að konur verði fleiri á afbrotamarkaðnum, eins og á öðrum 

markaði og þær meðhöndlaðar til jafns við karlmenn. Á móti mætti eins snúa þessu við og 

segja, að þegar uppeldi drengja fer að verða líkara uppeldi stúlkna þá muni neikvæð 

frávikshegðun minnka í samfélaginu (Margrét Sæmundsdóttir, 2005, bls. 67).   

 

5.1 Konukot og skaðaminnkun  

Það er lífsnauðsyn að bera virðingu fyrir fíklum segir Svala Jóhannsdóttir sem hefur starfað 

um árabil fyrir Rauða krossinn (Sunna Valgerðardóttir, 2013). Telur Svala mjög brýnt, að 

innleiða skaðaminnkun, sem hugmyndafræði. Verkefnið sé nauðsynlegt fyrir þann hóp, sem 

er verst staddur og hann er stór. Krafan í samfélaginu er sú, að allir eigi að vera edrú en 

þannig er það bara alls ekki og krafan óraunhæf. Neysla vímuefna hafi fylgt manninum frá 

upphafi og muni líklegast alltaf gera það. 

Konukot er samstarfsverkefni Reykjavíkurdeildar Rauða kross Íslands og 

Reykjavíkurborgar og er þetta næturathvarf fyrir heimilislausar konur. Konukot er ætlað 

konum sem eiga hvergi höfði sínu að halla og þurfa svefnstað. Flestar kvennanna stríða við 

vandamál, tengd neyslu á áfengi og/eða fíkniefnum. Í Konukoti er unnið eftir skaðminnkandi 

hugmyndafræði (Rauði Kross Íslands, e.d). Þetta þekkja þeir sem hafa unnið á þessum 

vettvangi. Í Konukoti eru efnin ekki tekin af konunum, þegar þær sækja sér gistingu, því það 

er einfaldlega ekki hægt að ímynda sér hvað konunar hafa stundum gert og lagt á sig, eða 

gengið í gegnum, til þess að verða sér úti um efnin (Sunna Valgerðardóttir, 2013). Efnin eru í 

vörslu vakthafandi starfskvenna á meðan á dvöl í Konukoti stendur. Annað úrræði sem nú er, 

Frú Ragnheiður (færanleg þjónusta – bíll). 

Sunna Valgerðardóttir (2013) ræddi við sérfræðing á smitsjúkdómadeild LSH og 

prófessor við læknadeild Háskóla Íslands, Magnús Gottfreðsson sem gagnrýnir stjórnvöld 

fyrir það metnaðarleysi stjórnmálaflokka, sem snýr að þessum málaflokki heilbrigðiskerfisins. 

Segir hann, að það sjálfboðaliðastarf sem unnið er á Frú Ragnheiði sé frábært og spyr hvar 

væri samfélagið statt, án þessa starfs Rauða krossins. Magnús spyr einnig hvort að yfirvöld 

mundu bregðast öðruvísi við, ef um annan þjóðfélagshóp væri að ræða? (Sunna 

Valgerðardóttir, 2013).  

Mannfræðingurinn Philippe Bourgois (2010) bendir á, að flokkun samfélagsins, auðveldi 

einstaklingum í jaðarhópi ekki aðgang að samfélaginu, eins og heilbrigðisþjónustu. Fátækt hafi 

verið skilgreind á tímum mikilla samfélagslegra breytinga á árunum 1960-1970 og þessi flokkun 

sé einhver sú róttækasta sem gerð hafi verið, vegna þess ójafnvægis sem myndaðist í samfélaginu. 

Þá sé ekki spurt um samveruleika einstaklingsins í samfélaginu en sumir hverjir hafa verið í 

jaðarhóp allt frá æsku og hafa því ekki haft sömu tækifæri innan samfélagsins og þeir sem 

flokkaðir eru ofar í samfélagsgerðinni. Þjáning fólksins er mjög sýnileg, eins og hungur, vanlíðan, 

og margvísleg andleg- og líkamleg þjáning. Þessi þjáning geti stafað af getuleysi einstaklingsins 

til að stjórna fíkn sinni en einkennin eru hrikaleg. Auðvelt er að gagnrýna þá ófullnægjandi 

læknishjálp og félagsþjónustu fyrir fátæka, innan nýfrjálshyggju samfélagsins og því sé enn 

auðveldara að hafna þessum heimilislausa jaðarhóp, vegna sjálfseyðingarhvatar hans. Þessa 

flokkun fíkniefnaneytenda, innan jaðarhóps í samfélaginu þurfi að stöðva, en rekja megi upphafið 

til hnattrænnar þróunar á hagkerfinu og þeirri pólitísku hugmyndafræði um félagslega þjónustu, 

innan stefnu nýfrjálslyndra (2010, bls. 248, 253). 

6 Lokaorð 

Með þessum kafla lýkur ferðalaginu, um félagslegan samveruleika kvenna, í fíkn, afbrotum 

og vændi. Hér hefur ekki verið dregin dul á, að það er ekki auðvelt að tilheyra jaðarhópi 

samfélagsins. Á þetta fólk er litið eins og svartan blett á samfélaginu, eitthvað sem hinn 

almenni borgari vill helst ekkert vita af. 

Í samfélögum er félagsleg staða einstaklinga misjöfn, þannig hefur flokkun í hópa og 

dómar verið felldir, hvaða hópar eru æskilegir og hvað hópar eru ekki æskilegir. Skilningur 

samfélagsins og einstaklinga innan þess, á þeim hópi sem neyta fíkniefna, eru í afbrotum 

og/eða stunda vændi, hefur aukist, þó enn sé langt í land, að virðing sé borin fyrir tilverurétti 

þessara einstaklinga. Hópurinn er oft litinn hornauga og orð á við utangarðsfólk, vesalingar 

eða viljalausir aumingar, er sú orðræða sem heyrist í samfélaginu. 

Ég hef heyrt fíkniefnaneytanda lýsa glímu sinni við fíkn sína svo, að þetta sé eins og 

hrammi eða kló, sem nái taki á einstaklingnum, það vill enginn vera fíkill. Þennan einstakling 

langaði líka stundum að gefast upp fyrir þessari ógurlegu spennu og sjálfsniðurlægjandi 

ástandi, því eina hugsunin sem komst að var næsta víma, ásókn í breytt ástand og breytta 

líðan. Styðja þessi ummæli það sem fram hefur komið í þessari ritgerð, það vill enginn vera 

fíkill eða í jaðarhópi samfélagsins. 

Þeir einstaklingar sem við flokkum gjarnan sem jaðarfólk, eru að bera ábyrgð á sjálfum 

sér og sýna samfélagslega ábyrgð, með því að nýta sér skaðaminnkandi úrræði. Í Konukoti er 

reynt að skapa þeim konum sem þar dvelja, þægilegt og heimilislegt andrúmsloft. 

Grundvallarmarkmið Rauða krossins er haft að leiðarljósi og er ekki tekin afstaða með eða á 

móti einstaklingnum og ekki verið að reyna að hafa áhrif á hann, með blessunum um betra líf 

og breyttum lífstíl. Starfsfólk Konukots og Frú Ragnheiðar leggja ekki mat sitt á þá 

einstaklinga sem koma og sækja sér þjónustu. Það er ekki horft á einstaklinginn sem hlut, sem 

þarf að henda út úr samfélaginu, eða losna við, heldur á einstakling sem hefur sjálfstæðan 

vilja og sækir sér þjónustuna, algjörlega af fúsum og frjálsum vilja.  

Mannfræðin sem fræðigrein verður að taka afgerandi afstöðu, ekki vera hlutlaus og fela 

öðrum fræðigreinum eins og félagsfræði, sálfræði og heilbrigðiskerfinu það hlutverk, að 

skoða jaðarhópa og skilgreina ástand einstaklinga þar. Ekki sé alltaf um fallegar eða 

ákjósanlegar niðurstöður að ræða, en eins og þær konur innan mannfræðinnar, sem hér hefur 

verið vísað til, eru þær tilbúnar til að farið, undir hið hrjúfa yfirborð samfélaga og gera 

vettvangskannanir, meðal jaðarhópa. Þær hafa skoðað þá samfélagsmynd af konum, sem 

vestræn samfélög hafa lokað augunum fyrir, en það er tilvist kvenna í fíkniefnum, afbrotum 

og vændi. Mannfræðin sem fræðigrein, hefur aldrei almennilega komið að því að leysa 

vandamál, en ég tel tíma til kominn að við gerum það, með allri þeirri þekkingu, sem við 

höfum um jaðarhópa og menningu samfélaga. Einnig þurfum við að skoða jaðarinn, innan 

okkar eigin menningar. 

Tilvistarstefnan leggur áherslu á ábyrgð mannsins á sjálfum sér og frelsinu sem henni 

fylgir, einnig hafnar hún því að við látum leiðast með straumnum, heldur veljum fyrir okkur 

sjálf. Ef horft er til þess að tilvistarstefnan sé mannhyggja, er þá ekki rangt að dæma fólk og 

flokka það niður í hópa samfélagsins? Sartre leitast við að uppræta þennan misskilning og 

sýna fram á að bjartsýni leiði af sér sterkar siðferðisskuldbindingar, enda berum við óskoraða 

ábyrgð á öllum athöfnum okkar og lýsum því yfir með vali okkar á því hvað við teljum rétt, 

fyrir sjálf okkur og alla aðra. Eitt lykilatriði tilvistarstefnunnar eru þau heilindi sem felast í að 

axla ábyrgðina á eigin breytni, um leið og við göngumst við því, að ekki er hægt að kenna 

aðstæðum okkar eða meintum eðliseiginleikum um það, hvernig við bregðumst við hverju 

sinni (Sartre, 2007). Við virðumst geta verið blind á virðingu fyrir öðrum, sem og eigin 

sjálfsvirðingu, sem eru þó afar mikilvægir þættir til að siðferðilegt mat og mannhyggja fái að 

njóta sín, í almennum samskiptum í samfélaginu og samskiptum einstaklinga sín á milli. 

Forsenda velferðar langflestra í samfélaginu, eru fjölskyldu- og vinatengsl og hlutverk innan 

samfélagsins. Á þessum grunni, er byggð jákvæð sjálfsmynd einstaklingsins og séu þessir 

grunnþættir ekki til staðar getur verið erfitt að fóta sig í samfélaginu.  

Það er ljóst að það er ekki til einhver töfralausn á fíkniefnavandanum, en stjórnvöld verða 

að setja sér raunhæf markmið og reyna að draga úr þeim skaða, sem ávana-og fíkniefni valda. 

Einnig er mikilvægt, að efla ábyrgð einstaklingsins á lífi sínu og heilsu, í samræmi við aðrar 

samfélagshugsjónir.  

Skilningur á umhverfi kvenna, í jaðarhóp samfélagsins er forsenda þess að hægt sé að 

bregðast við þörfum þeirra, því að skilningurinn sprettur ekki úr hlutlausum aðstæðum, heldur 

úr margræðum viðræðum og tengslum á milli einstaklinga. Sveigjanleiki og fjölbreytt 

aðgengileg úrræði eru nauðsynleg til að koma til móts við þennan margbreytileika í lífi hinna 

heimilislausu, svo brjóta megi niður garðana, sem halda fólkinu utangarðs. Þetta er íslenskur 

raunveruleiki, sem ekki er hægt að loka augunum fyrir. 

